
Тхьэмахуэ кIуам Шэджэм 
щIыналъэм щагъэ лъэпIащ 
«Голос Чегема» район газе-
тым къыдэкIын зэрыщIи-
дзэрэ илъэс 70 зэрыри-
къур. 

КъБР-м и Парламентым и 
УнафэщIым и къуэдзэ 
 Жанатаев Сэлим къызэхуэ-
сахэм я пащхьэ щыжиIащ 
Урысей Федерацэм и Фе-
деральнэ Зэхуэсым Феде-
рацэмкIэ и  Советым и 
УнафэщI Матвиенкэ Вален-
тинэ район газетым и лэ-
жьакIуэ гупым ФIыщIэ пса-
лъэ къазэрыхуригъэхьар, 
Къэ бэрдей-Балъкъэрым и 
хъыбарегъащIэ IэнатIэм и 
зыужьыныгъэм хэлъхьэны-
гъэ ин зэры хуащIым пап-
щIэ. 

Илъэс блыщIым щIигъуа-
уэ газетым и напэкIуэцIхэм 
къыщагъэлъагъуэ щIына-
лъэм и псэукIэмрэ зыужьы-
кIэмрэ. Мыхьэнэ зиIэ зы 
Iуэхугъуи зэи блигъэкIыр-
къым газетым цIыхубэм я 

КъБР-м и Iэтащхьэ КIуэкIуэ Казбек 
тхьэмахуэ кIуам яIущIащ я щхьэ Iуэху-
кIэ къыхуэкIуа цIыхухэм. Уна фэщIым 
зэрызыхуагъэзахэм ящыщщ Прохлад-
нэ щIыналъэм «Водник - Ново-Пок-
ровский» автобусыр зекIуэу щегъэ жьэ-
жыным жылэр зэрыщIэлъэIур. Авто-
бусыр Ново-Покровский къутырым дэт 
IуэхущIапIэ псоми  йокIуалIэ, жыла-
гъуэм я Iуэхухэр зэфIагъэкIынымкIэ 
щхьэпэщ. Абы цIыху 1100-рэ щопсэу. 
КIуэкIуэм ар зи пщэрылъ министерст-
вэмрэ Прохладнэ щIыналъэмрэ я уна-
фэщIхэм къалэн ящищIащ жылэр зы-
щIэлъэIур икIэщIыпIэкIэ зэфIагъэкIы-
ну. 

НАЛШЫК къалэ и Пугачёвэ уэрамым 
асфальт телъ хьэным щIэлъэIуу Iэтащхьэ 
деж кIуащ зы цIыхубз. А уэрамыр илъэс 
30-м щIигъуауэ зэрагъэпэщыжакъым, 

ауэ иджы гъуэгум щрагъэкIуэкI Iуэхухэм 
хагъэхьэну къигъэгугъащ бзылъхугъэр 
КIуэкIуэм. 

Мэлбахъуэм и цIэр зезыхьэ уэрамым 
тесхэм я лъэIур и Iэтащхьэм деж нагъэ-
сащ. Къат куэду зэтет унэхэм ящыщ 
зым щIэсхэр щIохъуэпс, я унэр зыхуей 
хуа гъэзэжыну. Ар къэрал программэм 
хэтщ икIи 2026 гъэм зэрагъэпэщы-
жынухэм ящыщщ, ауэ унащхьэхэр зэ-
рымытэмэмым, унэр кхъахэ зэрыхъуам 
къыхэкIыу, нэхъ пасэу и Iуэху зэрахуэну 
мэлъаIуэ. 

ЩытыкIэ гугъу ихуа бынуна гъуэш-
хуэхэм, уна гъуэ хуэмыщIахэм зы хуа гъэ-
защ КIуэкIуэ Казбек, я псэу кIэр ира-
гъэфIэкIуэну хуейуэ. Дэтхэнэ лъэIури 
 гулъытэншэ ищIакъым Iэтащхьэм, Iуэхур 
зи нэIэ щIэт министертвэхэм къалэн 
 ящи щIащ икIи зэрагъэзащIэм езыр кIэ-
лъып лъыну жиIащ. 

Къэбэрдей-Балъкъэрыр къызэ ры зэ-
рагъэпэщрэ илъэси 100 щрикъум ири-
хьэлIэу Налшык къалэ и уэрам нэ-
хъыщхьэхэм къыщрахьэжьа лэжьы-
гъэхэм зэрыщыпащэр къипщытащ ди 
республикэм и Iэтащхьэ КIуэкIуэ Каз-
бек. 

ИЛЪЭГЪУАХЭМ лIыщхьэр щытетхы-
хьыжащ Телеграмм-каналым щиIэ езым 
и напэкIуэцIым. 

«Лениным и проспектым лъэс зекIуа-
пIэхэм я лъабжьэр гъэбыдэнымрэ абы  
тралъхьэн хуей плиткэхэр къе шэлIэнымрэ 
хуэгъэза Iуэхухэр и кIэм нэ блэгъащ. Мы 
зэманым абдежым щIэгъэхуэбжьауэ що-
кIуэкI зи гугъу тщIы лъэс зекIуапIэхэр 
зыхуэдгъэувыжа мардэм  игъэзэгъэным 
ехьэлIа лэжьыгъэхэр. Къы хэдгъэщынщи, 
Лениным и проспектым иIэ лъэс зе-
кIуапIэхэм метр зэбгъузэнатIэу мин 45-м 
плиткэ щралъхьэнущ. АтIэми, Налшык 
къалэ Лениным, Кулиевым, Що джэн-
цIыкIум я цIэхэр зезыхьэ и уэрамхэм лъэс 
зекIуапIэу иIэхэм, псори зэхэту, метр зэб-

гъузэнатIэу мин 73-м нэблагъэ къы зэ-
щIэзыубыдэ плиткэхэр щагъэтIылъы- -
нущ. 

КъинэмыщIауэ, «Уафэ къабзэ» зи 
фIэщыгъэ программэм ипкъ иткIэ, зи 
цIэ къитIуа проспектищми ток зрикIуэ 
кIап сэхэр щIы щIагъкIэ утIыпща зэ-
рыхъунум хуэгъэза лэжьыгъэри мы зэ-
маным йокIуэкI. Езы уэздыгъэхэри 
иджы рей мардэм къитIасэхэмкIэ щы-
зэра хъуэкIынущ. А Iуэхум, шэч хэмылъу, 
къалэм и теплъэр игъэбжьыфIэнущ», - 
щыжеIэ КъБР-м и Iэтащхьэм зи гугъу 
тщIа и  напэкIуэцIым къыщытридза и 
тхыгъэм.

КIуэкIуэ Казбек зэригъэбелджыламкIэ, 
ЩоджэнцIыкIум и проспектым псы кIуа-
пIэрэ IушыпIэу щIы щIагъым щIэлъа 
бжьамийхэм я нэхъыбэр мы зэманым 
ирихьэлIэу щIэхэмкIэ зэрахъуэкIащ, ав-
томобиль гъуэгур, япэ телъхьэгъуэу, ас-
фальт-бетон «уэншэкущIэкIэ» щIахъу-
мащ, Кулиевым и проспектым и лъабжьэ-
кIэ щыIэ псы кIуапIэхэм я зэхъуэкIынри и 
кIэм нагъэсащ. 

Урысей Федерацэм футболымкIэ и етIуанэ 
дивизионым и Япэ гупым щекIуэкI зэхьэзэхуэм 
ипкъ иткIэ дыгъуасэ Дагъыстэным и къала-
щхьэм щызэхэта зэIущIэм апхуэдэ бжыгъэ 
 кърикIуащ. Ди жагъуэ зэрыхъунщи, налшык-
дэсхэр къапикIуэтащ зэпеуэм бжьыпэр щызы-
Iыгъ хэгъэрейхэм.

Джэгур зэрекIуэкIамрэ абы иужькIэ турнир 
таблицэм игъуэта теплъэмрэ ятеухуа тхыгъэ ди 
газетым тетынущ. 

МЭЗКУУ  Къан.

Дызэрыщыгъуазэщи, ди республи-
кэм мы зэманым щыIэщ Донецк 
ЦIыхубэ Республикэм щыщ ныбжьы-
щIэхэр. Абыхэм зыщагъэпсэху, я узын-
шагъэм щыкIэлъопъ «Лэгъу пыкъу» 
цент рым. Ди щIыналъэм и цIыхухэр а 
сабийхэм гулъытэрэ гуапагъэкIэ яхуоу-
псэ. 

КъБР-м и Парламентым и депутатхэр 
мызэ-мытIэу хьэ щIапIэ яхуэкIуащ До -
нецк къикIа сабийхэм, ерыскъы IэфIхэм-
кIэ, зэрыджэгу хьэпшып зэмылIэужьы-
гъуэхэмкIэ яхуэгуапэу. Депутатхэм къы-
халъхьа жэрдэмым ипкъ иткIэ, ди деж 
щыхьэщIэхэр мы махуэхэм щыIащ ди 
республикэм и мыза къуэу, Урысей Феде-
рацэ псом и еджапIэ нэхъыфI хэм, пэрыт-
хэм халъытэ «Ды гъафIэ къалэм». Твор-
чествэмкIэ сабий академием щекIуэкI лэ-
жьыгъэхэм, къыщызэрагъэпэщ зэхы хьэ-
хэм, щылажьэ гупжьейхэм ящыщ куэ-
дым щы гъуазэ зыхуащIыну, кIэ лъып-
лъыну Iэмал яIащ  ныбжьыщIэхэм. Зи 
нэгу зезы гъэужьа а гупым я гъусащ 
 КъБР-м и Парламентым и УнафэщI Его-
ровэ  Татьянэ, УФ-м и Федеральнэ Зэ-
хуэсым и Къэрал Думэм и депутат Гек-
киев Заур, КъБР-м и Парла ментым Егъэ-
джэныгъэмкIэ, щIэ ныгъэмрэ щIалэ гъуа-
лэм я IуэхухэмкIэ и ко ми тетым и пашэ 
Емуз Нинэ, КъБР-м и Парламентым Лэ-
жьыгъэмкIэ, социальнэ политикэмрэ 
узын шагъэр хъу мэнымкIэ и комитетым и 
унафэщIым и къуэдзэ Безгодькэ Влади-
мир. 

ХьэщIэ лъапIэхэм гуапэу къаIущIащ 
«Дыгъа фIэ къалэм» и унафэщI Iэрыпщ 
Мурат. Абы къахуэкIуахэр щы гъуазэ 
 хуищIащ 2015 гъэ лъандэрэ лажьэ Твор-
чествэмкIэ сабий академием щы зэ фIах 
лэжьыгъэхэм, зыщызыужь унэтIы ны-
гъэхэм, къы щы зэ Iуах IэнатIэщIэхэм. Му-
рат зэ рыжиIамкIэ, академием и лицейм 
мы зэманым що джэ ныбжьыщIэ 260-м 
нэс. Абы къепхауэ лажьэ ныбжьыщIэхэм 
щIэныгъэ гуэ дзэн щрагъэгъуэт центрым 
йокIуалIэ сабий мини 5-м нэс. «ДыгъафIэ 
къалэм» и къудамэхэр къыщызэIуахащ 
Тэрч, Май къалэхэм. Илъэс зыбжанэ 
ипэкIэ академием и нэIэм щIэту ди щIы-
налъэм лэжьэн щы щIи дзащ «Антарес» 
егъэджэныгъэ центрым. Скорпион ва-
гъуэбэм хэт вагъуэхэм я нэхъ нур дыдэм и 
цIэр зыфIаща IуэхущIапIэр  Налшык и зы-
гъэпсэхупIэ  щIы пIэм къыщызэIуахащ. 
 «ЩIэ ныгъэ», «Гъуазджэ», «Спорт», нэ-
гъуэщI унэтIыныгъэхэмкIи сабийхэм 
зыщрагъэужь «Антарес»-м зы илъэсым 
къриубыдэу ныбжьыщIэ 500-м щадо-
лажьэ. Донецк къикIа ныбжьы щIэхэм 
яфIэ х ьэлэмэтащ ап хуэдэ егъэджэныгъэ 
центру ди къэралым итыр пщIы  къудей 
фIэкIа зэрымыхъур, ди республикэм щы-
лажьэ ри яхэту. 

Академием и унафэщIым жиIахэм 

къыпащащ абы и гъэсэн ныбжьыщIэхэм. 
Ахэ ри еджапIэм и лэжьыгъэм хэлъ 
хьэлэмэт куэдым яхутепсэлъыхьащ 
 хьэ щIэхэм, зыщеджэ пэшхэм, къэхутэ-
ныгъэ зэмы лIэу жьы гъуэхэр щрагъэ-
кIуэкI лаборато рэ хэм зыщ ра гъэ плъы-
хьащ. 

- Ди республикэм ущы хьэщIауэ, абы и 
цIыхухэм уахуэмызэныр, ди щIыналъэр 
зэрыгушхуэ «Дыгъа фIэ къалэм» ущы-
мыIэныр къезэгъыртэкъым, дауи, - жи-
Iащ ныбжьыщIэхэм защыхуигъазэм Его-
ровэ Татьянэ. - Си фIэщ мэхъу фи нэкIэ 
иджыпсту флъагъу Iуэхугъуэхэм я нэ-
хъыбапIэм фэри фызэрыдихьэхынур. Ап-
хуэдэ ныбжьым фитщ фэ: флъагъу 
хьэлэмэт псори гурэ псэкIэ зыхывощIэ, 
фи зэхэщIыкIымрэ Iуэху еп лъыкIэмрэ 
зрагъэужьу. 

Егоровэм зэрыжиIам хуэдабзэу, 
 ялъагъу псори яфIэгъэщIэгъуэнрэ упщIэ-
хэр я куэду ныбжьыщIэхэм зыщап лъы-
хьащ «Кванториум» IэнатIэм къепхауэ ла-
жьэ лабораторэ зэмылIэужьыгъуэхэм. 
Технологие  лъагэр зи лъабжьэу абыхэм 
щIэт Iэмэпсымэхэм я зэ фIэкIхэм, макъа-
мэ пэшым, уэрэдымкIэ, гъуазджэмкIэ, 
адыгэ бзэмрэ балъкъэрыбзэмкIэ аудито-
риехэм щекIуэкI дерсхэм щIэсащ хьэ-
щIэхэр. Апхуэдэу сабийхэр кIэлъыплъащ 
академием и гъэсэнхэм мэкъумэшым -
кIэ, дыкъэзыухъуреихь дунейр хъумэ-
нымкIэ, робототехникэмкIэ, хъыбарегъа-
щIэ технологиехэмкIэ лаборато рэ хэм 
щра гъэкIуэкI къэхутэныгъэ хьэлэмэтхэм. 
«Кван ториум» технопаркым и егъэджа-
кIуэ Тубай Залинэ и нэIэ щIэту хьэщIэ 
цIыкIу хэри хэтащ а къэхутэныгъэхэр езы-
гъэкIуэкIахэм. 

КъинэмыщIауэ, ирагъэблэгъахэм зы-
щаплъыхьащ нэгъуэщI жылэхэм къикIыу 
еджапIэм щIэс ныбжьыщIэхэр щыпсэу 
къудамэм. ИужькIэ балигъхэри сабий-
хэри зэгъусэу спорт пэшышхуэм кIуащ 
икIи абы стIолыщхьэ теннис щы джэгуащ. 
ИтIанэ хьэщIэхэр ирагъэтIысылIащ къы-
хуащ та ерыскъы Iэнэм. 

Нэгузегъэужь Iуэхум и кIэухыу ныб-
жьыщIэхэм уэгум ягъэлъэтащ «Дыгъа-
фIэ къалэм» и гъэсэнхэм яухуа IэрыщI 
ракетэ цIыкIур. Абы хэта ныбжьыщIэ псо-
ми  Егоровэр ехъуэхъуащ узыншагъэрэ 
ехъулIэныгъэрэ яIэну икIи жиIащ «Ды-
гъафIэ къалэм» лэжьы гъэшхуэ зэрыще-
кIуэкIымкIэ республикэр зэрыгуш хуэр, 
абы и гъэсэнхэм ябгъэдэлъ зэ фIэкIхэми 
зэ рырипагэр. 

Донецк къикIа сабийхэм апхуэдэу куп-
щIафIэу, хьэ лэмэту махуэр щагъэкIуащ 
академием. Ди щIыналъэм щыпсэу ба-
лигъхэри сабийхэри дапщэщи хущIокъу я 
гуапагъэр ди республикэм и хьэщIэхэм 
лъагъэIэсыну. А махуэри апхуэдэ хьэлым 
щыхьэт техъуащ. 

ТАМБИЙ  Линэ.

Лэжьыгъэхэр щIэгъэхуэбжьауэ щокIуэкI

Зыри игъэщIэхъуакъым

Шэджэм газетыр ягъэлъапIэ

Хэкурысхэм
къабгъэдэкI  гуапагъэ

деж нимыхьэсу. Редакцэм 
щыла жьэр зи IэщIагъэм 
фIыуэ хэзыщIыкI, зи лэжьы-
гъэм пщIэ хуэзыщI цIыху 
 зэчиифIэхэщ. Ахэращ зи 
фIыщIэр газетым нобэ иIэ 
теплъэри купщIэри. Псом 
хуэмыдэу абыхэм къагу-
роIуэ ягъэзащIэ къа лэным    

КIуэкIуэ Казбек лэжьыгъэ IуэхукIэ хуэзащ Зи 
тхьэкIумэхэм зэхэзымыххэм я урысейпсо зэгухьэны-
гъэм (ВОГ) и унафэщI Иванов Станислав. Ар Къэбэр-
дей-Балъкъэрым къэкIуащ ВОГ-м и къудамэу республи-
кэм щыIэр къызэрызэрагъэпэщрэ илъэс  85-рэ зэрыри-
къум и щIыхькIэ. 

ЗЭIУЩIЭМ щытепсэлъыхьащ зи тхьэкIумэхэм зэ хэ-
зымыххэр зыIууэ  гугъуехьхэм, а унэтIыныгъэмкIэ лэжьы-
гъэр зэрырагъэ фIэкIуэн хэкIыпIэхэр яубзыхуащ. Я Iуэху 
еп лъыкIэхэр къагъэлъэгъуащ КъБР-м и Правительствэм и 
УнафэщIым и къуэдзэ Хъубий Марат, КъБР-м лэжьы-
гъэмрэ социальнэ зыужьыныгъэмкIэ и министр Асанов 
Алим, ВОГ-м Краснодар, Къэбэрдей-Балъкъэр Республи-
кэм щиIэ щIыналъэ къудамэхэм я унафэщIхэу Джереш-
тиев Эдуардрэ Ахэмын Муратрэ, зэхэзымыххэм я тэрмэш 
КIузэмыщ Нинэ сымэ.

Псалъэмакъым къызэрыхэщамкIэ, мы зэманым я тхьэ-
кIумэхэм сэкъат зэхуэмыдэхэр яIэу республикэм и дис-
пансерым къыщыхатхыкIащ балигъыу 598-рэ, сабийуэ 
539-рэ. КъБР-м Узыншагъэр хъумэнымкIэ, Лэжьыгъэмрэ 
социальнэ зыужьыныгъэмкIэ и министерствэхэм къаб-
гъэдэкIыу апхуэдэ цIыхухэм яхуэгъэза къэрал Iуэхутхьэбзэ 
псори абыхэм хуащIэ. ТхьэкIумэм зэрызэхимыхыр нэхъ 
пасэу къэхутэным хуэгъэзауэ лэжьыгъэшхуэ ирагъэкIуэкI. 
2021 гъэм а Iуэхум къызэщIрагъэубыдащ цIыху мини 3-м 
щIигъу, абы щыщу 622-р сабийщ, кохлеарнэ имплантацэ 
хурагъэщIыну сымаджэ 16 федеральнэ клиникэхэм ягъэ-
кIуащ. 

Къэбэрдей-Балъкъэрым щолажьэ сабий сымаджэхэм 
папщIэ школ-интернат, цIыкIу 68-рэ щеджэу. Абыхэм ядо-
лажьэ Iэзагъышхуэ зыбгъэдэлъ егъэджакIуэхэр, дефекто-
лог, сурдолог IэщIагъэлIхэр. «Егъэджэныгъэ» лъэпкъ про-
ектым хыхьэу IуэхущIапIэм къыхуащэхуащ сом мелуани 
7-м щIигъу и уасэ Iэмэпсымэ хэха. 

Зи узыншагъэм къимыхь цIыкIухэм папщIэ щыIэ спорт 
школым зи тхьэкIумэхэм тэмэму зэхэзымых сабий 15-м зы-
щагъасэ. Абыхэм ехъулIэныгъэ хъарзынэхэр къагъэлъа-
гъуэ. Апхуэдэу, 2020 гъэм зи тхьэкIумэм сэкъат иIэ спорт-
сменхэм я деж бэнэкIэ хуитымкIэ Урысей чемпионатым 
текIуэныгъэр къыщихьащ Токманов Азэмэт. 2021 гъэм 
тхэквондомкIэ дунейпсо чемпионатым бжьыпэр щиубы-
дащ Сатушы Мадинэ, а зэхьэзэхуэм и домбеякъ медалыр 
къихьащ Жылэ Татьянэ.

Зи тхьэкIумэхэм тэмэму зэхэзымыххэм щIэныгъэ егъэ-
гъуэтыным, апхуэдэуи ахэр лэжьапIэкIэ къызэгъэпэщын 
Iуэхуми мыхьэнэшхуэ ират. Иужьрей илъэсищым школыр 
къэзыуха ныбжьыщIэ 24-рэ курыт IэщIагъэ къозыт щIэ-
ныгъэ щызрагъэгъуэт IуэхущIапIэ щхьэхуэхэм щIэтIыс-
хьащ. Абы и лъэныкъуэкIэ ВОГ-м и щIыналъэ къудамэмрэ 
КъБКъУ-мрэ зэгурыIуэныгъэ зэращIылIауэ зэдолажьэ. 
ЦIыхухэр IэнатIэкIэ къыщызэрагъэпэщ центрри лэжьыгъэ 
къахуэгъуэтынымкIэ, езыхэм я щхьэ Iуэху къызэра-
гъэпэщыжынымкIэ дэIэпыкъуэгъу яхуохъу.

ЗэIущIэм къыщыхагъэщащ дэгухэм я тэрмэшхэр гъэ хьэ-
зырыным, зи узыншагъэм къимыхьхэр хэту социально-
щэнхабзэ, физкультурэ-спорт, зыплъыхьакIуэ зэIущIэхэр 
нэхъыбэу зэхэшэн зэрыхуейм мыхьэнэшхуэ зэриIэр.

КIуэкIуэ Казбек Зи тхьэкIумэхэм зэхэзымыххэм я урысей-
псо зэгухьэныгъэм хэтхэм фIыщIэ яхуищIащ апхуэдэ 
цIыхухэм я гъащIэр нэхъ тынш ящыщIыным теухуауэ лэ-
жьыгъэшхуэ зэрырагъэкIуэкIым папщIэ. Республикэм и Iэ-
тащхьэм пщэрылъ ящищIащ абы и лъэныкъуэкIэ щыIэ 
Iуэхухэр нэхъ щIагъэхуэбжьэну, зэIущIэм къыщаIэта уп-
щIэхэр зэпкърахыу абы и хэкIыпIэхэр къагъэлъэгъуэну.

ЩытыкIэр
ирагъэфIэкIуэну 

къыхуреджэ

и инагъыр зыхуэдизыр. 
Интернетыр псоми къа-

гъэсэбэп щыхъуа зэманым 
щIыналъэм щып сэухэр 
 газетым йожьэ, йоджэ,        
абы тетхэр нэхъ я фIэщ 
мэхъу, дзыхь хуащI. Аращи 
«Голос Чегема» газетым 
иджыри къыпэщылъ гъуэ-

гуанэр нэхъ мащIэкъым. 
Редакцэм и махуэшхуэм 

щхьэкIэ псалъэ гуапэкIэ 
ехъуэхъури, «Лада Гранта» 
автомашинэщIэм и IункIы-
бзэр редакцэм тыгъэ хуи-
щIащ Шэджэм щIыналъэ 
администрацэм и тхьэмадэ 
Борсэ Юрэ. Апхуэдэуи зи 

 IэнатIэм псэ хьэлэлкIэ пэрыт 
журналистхэм, газетым 
елэжь псоми щIыхь тхылъ-
хэмкIэ яхуэупсащ. 

Махуэшхуэ зэIущIэр ягъэ-
дэхащ районым, республи-
кэм и уэрэджыIакIуэхэмрэ 
къэ факIуэхэмрэ. 

КЪЭБАРТ  Мирэ. 

КъБР-м и Iэтащхьэмрэ Правительствэмрэ, Парламентым я пресс-IуэхущIапIэхэм къызэратамкIэ

Ягъэ лъэпIахэм ящыщщ 
«Голос Чегема» газетым 
жэуап зыхь и секретарь 
Щоджэн Иннэ.

ЦIыху зэпIэзэрытт, унафэщI Iэзэт

Мащэм зэ ихуэр набгъэщи, 
тIэу ихуэр нэфщ.

Лъэпкъ Iущыгъэ:

Зыгъэхьэзырар 
ЖЬЭКIЭМЫХЪУ Маринэщ.

Дунейм
щыхъыбархэр

Хысыдж 
теплъэ яIэу

Сабийхэм защIэгъэкъуэным теухуа
республикэпсо щэбэт щIыхьэху 

егъэкIуэкIыным и IуэхукIэ

Къэбэрдей-Балъкъэр
Республикэм и Правительствэм и 

Унафэ

2022 гъэм накъыгъэм и 6-м         Налшык къалэ          
№107-ПП

Унагъуэ хуэмыщIахэм, сабий куэд зиIэ унагъуэхэм, ад-
рей унагъуэ нэхъ хуэныкъуэхэм ящыщ сабийуэ республи-
кэм и курыт еджапIэхэм щIэсхэм 2022 - 2023 гъэ еджэ-
гъуэщIэм щыщIидзэжым ирихьэлIэу социальнэ дэIэпы-
къуныгъэ етын мурадкIэ Къэбэрдей-Балъкъэр Рес-
публикэм и Правительствэм унафэ ещI:

1. «Къэбэрдей-Балъкъэр Республикэм и Профсоюз-
хэм я федерацэ» союзым, «Къэбэрдей-Балъкъэр Рес-
публикэм и ЦIыхубзхэм я союз» щIыналъэ жылагъуэ зэ-
гухьэныгъэм, лэжьакIуэ гупхэм къыхалъхьа жэрдэмыр 
ядэIыгъын икIи сабийхэм защIэгъэкъуэным теухуауэ 
2022 гъэм мэкъуауэгъуэм и 4-м республикэпсо щэбэт 
щIыхьэху егъэкIуэкIын.

2. Къэбэрдей-Балъкъэр Республикэм и къэрал орган-
хэм, щIыпIэ унафэр зезыгъакIуэ органхэм, зи мылъкуу 
щытым емылъытауэ, организацэ псоми чэнджэщ етын 
сабийхэм ядэIэпыкъуным теухуа республикэпсо щэбэт 
щIыхьэхум хэтыну икIи зы махуэ лэжьапщIэр республи-
кэпсо щэбэт щIыхьэхум и фондым халъхьэну.

3. Сабийхэм ядэIэпыкъуным теухуа республикэпсо 
щэбэт щIыхьэхум хэтахэм псапащIэ Iуэхухэм трагъэ-
кIуэдэн папщIэ езыхэм я жэрдэмкIэ къыхалъхьэ ахъшэр 
унагъуэ нэхъ хуэныкъуэхэм зыщIагъэкъуэн папщIэ 
ягъэхь Къэбэрдей-Балъкъэр Республикэм и республикэ 
бюджетым и хэхъуэ Iыхьэм «Урысей Федерацэм и бюд-
жет системэр зэхуагъэхъун папщIэ Федеральнэ 
 каз начействэм и органхэм трагуашэ хэхъуэхэр» 
03100643000000010400 счётым «Урысей Федерацэм и 
субъектхэм я бюджетхэм щыщ ахъшэ зыIэрыхьэхэм ира-
тын папщIэ цIыху щхьэхуэхэм къыхалъхьэ ахъшэр» 961 2 
07 0202002 0000 150 и кодымкIэ.

4. Муниципальнэ районхэм, къалэ округхэм я щIына-
лъэ администрацэхэм чэнджэщ етын:

школакIуэ ныбжьым ит сабийхэм (сабий зеиншэхэм, 
адэ-анэм я жьауэм щIэмытыжу къэна сабийхэм, сабий 
ныкъуэдыкъуэхэм, унагъуэ хуэмыщIахэм я сабийхэм) 
зэрыIыгъыу ахъшэкIэ зыдэIэпыкъупхъэ я адэ-анэхэм 
(сабийхэр зыпIыжхэм, абыхэм якIэлъыплъхэм) я 
спискэхэр Къэбэрдей-Балъкъэр Республикэм Лэжьы-
гъэмрэ социальнэ дэIэпыкъуныгъэмкIэ и министерст-
вэм Iэрагъэхьэну;

ахъшэр зэрызэхуахьэсымрэ зэрыIыгъыу финансхэм-
кIэ зыдэIэпыкъупхъэхэм ятеухуа информацэр и зэма-
ным зэратымрэ кIэлъыплъыну.

5. Къэбэрдей-Балъкъэр Республикэм Лэжьыгъэмрэ 
социальнэ дэIэпыкъуныгъэмкIэ и министерствэм хуэ-
гъэувын муниципальнэ районхэмрэ къалэ округхэмрэ я 
щIыналъэ администрацэхэм къагъэхьа спискэхэм тету 
2022 гъэм фокIадэм и 1-м фIэмыкIыу сабийхэм защIэ-
гъэкъуэным теухуауэ ирагъэкIуэкIа республикэпсо щэбэт 
щIыхьэхум и фондым къыхалъхьа ахъшэм щыщу дэт-
хэнэ зы сабийми хуэзэу сом мини 3 иратыну.

6. Къэбэрдей-Балъкъэр Республикэм ЩэнхабзэмкIэ и 
министерствэм хуэгъэувын сабийхэм ядэIэпыкъуным те-
ухуауэ ирагъэкIуэкIа щэбэт щIыхьэхум кърикIуахэр 
цIыхубэ хъыбарегъащIэ IуэхущIапIэхэм къыщыгъэлъэ-
гъуэныр къызэригъэпэщыну.

7. Мы унафэр зэрагъэзащIэм кIэлъыплъыну и пщэ 
илъхьэн Къэбэрдей-Балъкъэр Республикэм и Прави-
тельствэм и УнафэщIым и къуэдзэ Хъубий М. Б.

Къэбэрдей-Балъкъэр Республикэм и
Правительствэм и УнафэщI                     МУСУКОВ Алий.

ПщIэрэ щIыхьрэ зиIэ нэхъыжьыфI 
ЦIыпIынэ Амырхъан ТIалэ и къуэм нобэ 
егъэлъапIэ илъэс 80 ныбжь дахэр. Ар 
1942 гъэм накъыгъэм и 17-м Дзэлыкъуэ 
куейм хыхьэ Малкэ къуажэм къыщалъ-
хуащ. Абы и адэр зэи илъэгъуа къым, 
«зауэм и бынхэр» жыхуаIэхэм ящыщщ. 

АМЫРХЪАН гугъуехьхэм къызэфIамы-
гъащIэу гъащIэм лъэ быдэкIэ щыуващ, 
IэщIагъэкIи, лэжьыгъэкIи, цIыху хэтыкIэкIи 
пэрыту гъуэгуанэ купщIафIэ къикIуащ. 
Нобэми ар куэдым я чэнджэщэгъущ, ущи-
якIуэщ, щапхъэ зытрах нэхъыжьыфIщ.  Ар 
жыджэрщ, и гум щигъафIэр Iэрылъ щы-
хъуным пэлъэщу гъащIэм и курыкупсэм 
хэтщ. 

Сыт щыгъуи жыжьаплъэ 
КъБКъУ-м и мэкъумэш и факультетыр 

къиухащ. ЩIэныгъэлI агроном дипломыр 
зыIэрыхьа щIалэ жаныр комсомол, парт 
секретару щытащ. Шордакъ къуажэм 
ЩэнхабзэмкIэ и унэм и унафэщIу лэжьащ 
ар.

ЦIыпIынэ Амырхъан «Iуащхьэмахуэ» 
колхозым (Шордакъ) къалэн зэмылIэужьы-
гъуэхэр щрихьэкIащ, илъэс  12-кIэ (1985 - 
1997 гъэхэм) абы и унафэщIу щытащ. Кол-
хозым и зыужьыныгъэмрэ зэфIэкIкIэ 
Къэбэрдей-Балъкъэ рым и дэнэ щIыпIи 
щыщапхъэт. Амырхъан къигъэсэбэпырт 
лэжьыгъэм и унэтIыныгъэщIэхэр, къызэ-
гъэпэщакIуэ нэст, ипэкIэ зэрыкIуэным хуэ-
пабгъэ унафэщIти, сыт хуэдэ гугъуехьхэми 
зи къарур пэлъэщырт и гуп зэкъуэтри. Ар 
«Ленин гъуэгу» газетми къатхэрт, и 
лэжьакIуэ пэрытхэр игъэгуш хуэн, ахэр ща-
пхъэу игъэ лъэгъуэн папщIэ.

Амырхъан игу къызэригъэкIыжщи, кол-
хоз унафэщI къулыкъум щыпэрыта лъэ-
хъэнэр хиубыдат ди къэралышхуэм 
щекIуэкIа зэхъуэкIыныгъэхэм, жылагъуэ 
гъащIэм и унэтIыныгъэ псоми лъэIэсам. 
Социально-экономикэ щытыкIэ гугъум 
ухэзэгъэныр тынштэкъым. Зэман дэкIри, 
республикэм щIыуэпс гъэтIылъыгъэхэмкIэ 
и министрым и унафэкIэ ЦIыпIынэ Амыр-
хъан Дзэлыкъуэ районым щIыуэпсымрэ 
дыкъэзыухъуреихь дунеймрэ хъумэнымкIэ 
и комитетым и унафэщI къулыкъум пэрыу-
ващ. Сыт щыгъуи хуэдэу, а лэжьыгъэри 
игурэ и псэрэ етауэ, пщIэ къыхуащIу ири-
хьэкIащ.

ЦIыпIынэ Амырхъан и лэжьыгъэр, рес-
публикэм и зыужьыныгъэм хуищIа хэлъ-
хьэныгъэр гулъытэншэу къэнакъым. Абы 
щIыхь, фIыщIэ тхылъ куэд къыхуагъэ-
фэщащ, мэкъумэш IэнатIэр егъэфIэкIуэ-
ным, щIалэгъуалэр хэкупсэу гъэсэным и 
гуа щIэ зэрыхэлъым папщIэ. Апхуэдэщ 
 КъБАССР-м и Совет Нэхъыщхьэм и Прези-
диумым и ЩIыхь тхылъыр, Амырхъан 1968 
гъэм къратар. 1970 гъэм и мэлыжьыхьым 
къыхуагъэфэщащ СССР-м и Совет Нэ-
хъыщхьэм и Президиумым къыбгъэдэкI 
«За доблестный труд в ознаменование 
100-летия со дня рождения Владимира 
Ильича Ленина» медалыр. 

Унагъуэ дахэ
 ЦIыпIынэхэ Амырхъанрэ Зоерэ насыпыр 

щытепщэ унагъуэ дахэщ. ЗэдапIащ къуитI-
рэ пхъуитIрэ. Зэщхьэгъусэхэм я бынхэр 
 гъащIэм лъэ быдэкIэ щыувын папщIэ 
яхузэфIэкI къагъэнакъым. Дэтхэнэми щIэ-
ныгъэ, IэщIагъэ, лэжьыгъэ яIэщ, адыга-
гъэ, хабзэрэ нэмысрэ щызекIуэ унагъуэ 
дахэхэщ. Зэдэлъхузэшыпхъухэм я нэ-
хъыжь ФатIимэрэ абы и щхьэгъусэ Мыд 
Аскэррэ къуищ яIэщ: Азэмэт, Амир, Айда-
мир. Зэкъуэшхэм я нэхъыжь Арсенрэ и 

ТекIуэныгъэ Иным 
и щIыхькIэ

УФ-м и Банк Нэхъыщхьэм 
ахъшэ жьгъеищIэхэр къы-
дигъэкIащ ТекIуэныгъэ 
Иным и щIыхькIэ. Нэхъа-
пэм ящIахэм къахэхъуащ 
дыжьын сомищрэ сомитI-
рэ.

СОМИЩЫМ «ТекIуэныгъэм 
и орден» фIащащ, «1941 – 
1945 гъэхэм екIуэкIа Хэку за-
уэшхуэм совет цIыхубэр зэ-
рыщытекIуам папщIэ» сери-
ем щыщщ. Абы и IуплъапIэм 
ТекIуэныгъэ орденыр тетщ, 
Кремлымрэ хьэрэкIы тIэхэм-
рэ и щIыбагъым къыдэщу.

СомитIым зэреджэр 
«Амет-Хан Султан» жиIэущ, 
«1941 – 1945 гъэхэм екIуэкIа 
Хэку зауэшхуэм и ЛIы-
хъужьхэр» серием хагъэ-

Урысей Федерацэм и щIыналъэм коронавирус 
узыфэ зэрыцIалэм зыщемыгъэубгъун, цIыхухэм  са-
нитар-эпидемиологие щытыкIэ тэмэм къахузэ-
гъэпэщын папщIэ 2020 гъэм жэпуэгъуэм и 16-м УФ-м и 
Правительствэм къыдигъэкIауэ щытащ «ЦIыхур ны-
къуэдыкъуэу зэрыщытыр пIалъэкIэ къэлъытэным те-
ухуауэ» унафэ №1697-р. Абы ипкъ иткIэ ныкъуэды-
къуагъэ зэриIэм щыхьэт техъуэ тхылъыр зэгъэ-
пэщыным къыкIэлъыкIухь лей хэмыту мазихкIэ 
ягъэIэпхъуэу къекIуэкIащ.

 
ИДЖЫ 2022 гъэм мазаем и 17-м УФ-м и Прави-

тельствэм  зэхъуэкIыныгъэхэр хилъхьэу къыдигъэкIа 
уна фэм къызэригъэувымкIэ  ищхьэкIэ зи гугъу тщIа хаб-
зэхэр  зэрылэжьэнур 2022 гъэм бадзэуэгъуэм и 1 пщIон-
дэщ. 

Абы ипкъ иткIэ, цIыхум ныкъуэдыкъуагъэ зэриIэм 
щыхьэт техъуэ тхылъым и пIалъэр щиухыр бадзэуэгъуэм 
и 2-м щегъэжьауэ адэкIэ щыIэмэ, ар медицинэ IуэхущIа-
пIэхэм кIуэн хуейщ и узыншагъэр къригъэпщытэу меди-
ко-социальнэ экспертизэм иригъэхьыну дэфтэрыр (фор-
мэ 088/у) зэригъэпэщын папщIэ. 

УФ-м Лэжьыгъэмрэ социальнэ зыужьыныгъэмкIэ и 
министерствэм Медико-социальнэ экспертизэмкIэ и бю-
ро нэхъыщхьэу Къэбэрдей-Балъкъэр Республикэм 
щыIэм къыхуреджэ ЦIыхур ныкъуэдыкъуэу зэрыщытыр 
пIалъэкIэ къэлъытэным теухуа унафэр зэрыIуахыжым 
къыхэкIыу зэуэ куэдым я тхылъхэр ягъэхьэзырыжын 
 хуейщи, нэхъ пасэу я узыншагъэм щыкIэлъагъэплъ ме-
дицинэ IуэхущIапIэхэм екIуалIэу и чэзум зыхуэныкъуэ 
дэфтэрыр зыIэрагъэхьэну.

ТХЬЭХУЩЫНЭ Ланэ.

Зи гъащIэр купщIафIэ

щхьэгъусэ, Жанджэрийхэ япхъу Эммэрэ 
сабииплI зэдапIащ: зэтIолъхуэныкъуэ 
Алинэрэ Элинэрэ, адэшхуэм и цIэр зыфIа-
ща я къуэ Амырхъан, нэхъыщIэ Аделинэ. 
Резуанрэ и щхьэгъусэ, Къущхьэхэ япхъу 
Оксанэрэ бынищ яIэщ – Астемыр, Аль-
берт, Рианнэ. Бынхэм я нэхъыщIэ Мадинэ 
Къамбийхэ я нысэщ. И щхьэгъусэ Рус-
ланрэ абырэ щIалищ зэдапI: Хьэмид, Ар-
сен, Аслъэн. 

Амырхъан и тхылъхэр
ЦIыпIынэ Амырхъан «На своей земле» и 

япэ тхылъыр дунейм къытехьащ 2013 гъэм. 
Авторым зэрыжиIэщи, ар хуигъэпсащ сыт 
хуэдэ гугъуехьми пэлъэщу зыпIа, гъащIэм 
лъэ быдэкIэ хэзыгъэува и анэ Дуар 
(ЦIыпIынэ) Мыжэтэ. Хэку зауэшхуэм и лъэ-
хъэнэм зэфIиха лэжьыгъэшхуэм папщIэ 
абы къыхуагъэфэщауэ щытащ «За доб-
лестный труд в Великой Отечественной 
войне 1941-1945 гг.» медалыр. Ар ящыщщ 
Урысей Федерацэм и Президент Путин 
Владимир ТекIуэныгъэм и махуэшхуэм 
 хъуэхъу тхылъхэр зыхуигъэхьа ветеранхэм. 

Архив дэфтэрхэр къигъэсэбэпу къыди-
гъэ кIа, и гукъэкIыжхэр щызэхуэхьэса тхы-
лъым щытопсэлъыхь къыщыхъуа и лъа-
хэм, и Iыхьлыхэмрэ благъэхэмрэ, и уна-
гъуэм , къикIуа гъуэгуанэм, зыдэлэжьа, 
щап хъэ къыхуэхъуа куэдым. Абдежым 
къы щыувыIакъым Амырхъан, абы къы кIэ-
лъыкIуащ тхылъ зыбжанэ. 2016 гъэм ду-
нейм къытехьащ «Доброе имя, высокая 
честь» Къэбэрдей-Балъкъэ рым рэ Дзэлы-
къуэ районымрэ я унафэщI лэ жьакIуэхэм 
ятеухуар; колхозым къыщы дэлэжьахэм я 
гугъу щищI «Земля родная, сердцу доро-
гая» фIэщыгъэр зиIэр. 2017 гъэм абы 
къыкIэлъыкIуащ «Прожито, пережито» 
тхылъыр. Урысей Федерацэм и Тха кIуэхэм 
я союзым хэт ЦIыпIынэ Амырхъан абдежми 
къыщыувыIакъым, абы усэхэм зритащ икIи 
2018 гъэм адыгэбзэкIэ къыдигъэкIащ 
«Гупсысэхэр» тхылъыр. АдэкIэ къы кIэ лъы-
кIуащ «Ди гугъапIэхэр» зыфIищар. Котля-
ровхэ Мариерэ Викторрэ я тхылъ тедзапIэм 
къы щыдигъэкIа а тхылъхэм иджыри къы-
хэхъуэнущ Амырхъан нобэкIэ зэлэ жьыр. 

НэхъыжьыфIым, адэм, адэшхуэм и ма-
хуэшхуэмкIэ дохъуэхъу. И жьэгур уар-
дэунэу, гукъыдэжыр и бэу, и щхьэгъусэ Зое 
къыкъуэту гъащIэм и IэфIыгъэ псори зы-
хищIэну, и къарурэ зэфIэкIрэ мыкIуэщIу, и 
бынхэмрэ абыхэм къатепщIыкIыжахэмрэ я 
ехъулIэныгъэм, насыпым и лъэр щIа-
гъэкIыу иджыри куэдрэ псэуну ди гуапэщ. 

УЭРДОКЪУЭ Женя.

СССР-м и Совет Нэхъыщхьэм и 
Президиумым и УнафэкIэ «Со-
циалист Лэжьыгъэм и ЛIы-
хъужь» цIэ лъапIэр 1938 гъэм ды-
гъэгъазэм и 27-м къащтащ. Ар 
 хуагъэфэщащ промышленнос-
тым, мэкъумэш IэнатIэм, транс-
портым, сатум, щIэ ныгъэ-техникэ 
IуэхущIапIэ хэм  зегъэужьыным-
кIэ Iэмалы щIэ хэр къэзыгупсыс-
хэм, Совет къэралыгъуэм и па-
щхьэм фIы щIэ ин къыщызыхьа-
хэм, СССР-м и щIыхьымрэ и лъэ-
щагъымрэ хэзыгъэхъуахэм. 

А ЦIЭ лъапIэр зыхуагъэфэща-
хэм Ахъуэхъу Анатолэ Хьэжмусэ и 
къуэр ящыщщ, 1960 гъэ лъандэрэ 
телемеханикэ аппаратурэ къы щIэ-
зыгъэкIыу Налшык къалэ дэта за-
водым, иужьым «Телемеханика» 
ПАО акционер жылагъуэ зыфIа-
щауэ нобэр къыздэсми лажьэм и 
унафэщIу щытар. Ахъуэхъур про-
мышленнэ IуэхущIапIэ зэтеухуэ-
ным хуэIэзэу къекIуэкIа къызэ-
гъэпэщакIуэт, РСФСР-м машинэ 
зэпкърызылъхьэ и IэнатIэм щIыхь 
зиIэ и лэжьакIуэт, Социалист 
Лэжьыгъэм и ЛIыхъужьт.

Ахъуэхъу Анатолэ 1929 гъэм мэ-
лыжьыхьым и 17-м Налшык къалэ 
къыщалъхуащ.

Киев къалэм дэт политехникэ ин-
ститутым щIэтIысхьэн и пэ къи-
хуэу, ар щылэжьащ Балтие фло-

Электросвязымрэ хъыбарегъащIэ Iэна-
тIэхэм я зэгухьэныгъэхэмрэ  я дунейпсо 
махуэр илъэс къэс накъыгъэм и 17-м 
ягъэлъапIэ.

1844 гъэм накъыгъэм и 24-р ди планетэм 
япэ дыдэу телеграфкIэ хъыбар щызэIэпаха, 
США-м и къалэхэу Балтиморрэ Вашингтон-
рэ дэс цIыхухэр напIэзыпIэм щызэрыщIа 
махуэщ. Абы иужькIэ, дызэрыщыгъуазэщи, 
телекоммуникацэхэм я Iэмалхэм псынщIэ 
дыдэу дэнэ лъэныкъуэкIи зыщаужьащ, ЩIы 
Хъурейм тет къэралхэр тыншу ири зэрыщIэу.   

Тхыдэм къызэрыхэщыжымкIэ, мазитIрэ 
ныкъуэкIэ екIуэкIа зэпсэлъэныгъэ гугъухэм 
яужькIэ, къэрал 22-м я правительствэхэм 
1865 гъэм накъыгъэм и 17-м Париж къалэм 

тым и дзэ кхъухьхэм къулыкъухэр 
ирахьэкIынымкIэ щIэгъэкъуэн хъу 
и къудамэм и кхъуафэзехуэу. Киев 
а зэманым дэта механикэ заводым 
слесарь-зэпкърылъхьакIуэу щы-
Iащ. «Бгылъэ щIыпIэхэм щылэ-
жьэфыну электромеханик» IэщIа-
гъэр зригъэгъуэта нэужь, 1958 
гъэм къыщыщIэдзауэ «Молиб-
ден» къыщIэхыпIэм инженеру, 
иужь кIэ а IуэхущIапIэм и унафэ-
щIым и къуэдзэу лэжьащ, Тырныа-
уз вольфрам-молибден комбина-
тым и обогатительнэ фабрикэм и 
механик нэхъыщхьэу щытащ. 1963 
- 1964 гъэхэм пэрытащ вольт 
лъахъ шэм ирилажьэ Iэмэп сы-
мэхэр къыщыщIагъэкIыу Тырныа-
уз къалэ дэта заводым и унафэщI 
къулыкъум.

1964 гъэм Ахъуэхъу Анатолэ 
ягъэуващ телемеханикэ аппара-
турэ къыщыщIагъэкIыу Налшык 
дэта заводым и унафэщIу, 1976 
гъэм ар и пашэ хъуащ заводыр и 
лъабжьэу къызэрагъэпэща «Теле-
механика» производственнэ зэ-
гухьэныгъэм. А лъэхъэнэрщ нэхъ-
ри нэхъ IупщIыжу наIуэ щыхъуар 
абы унафэщI IэкIуэлъакIуэм хэ-
лъын хуей зэчий лъагэ зэрыб-

гъэдэлъыр, цIыху куэд дыдэ зэ-
рызэщIигъэуIуэфыр икIи ахэр къа-
пэщыт къалэнхэр гъэзэщIэным 
зэрыхуиунэтIыфыр. 

Пщэрылъ къыщащIа сыт хуэдэ 
Iуэхуми зэпэшэчауэ зэрыбгъэ ды-

хьэм, псэ къабзэу зэрыщытым, лэ-
жьыгъэ щIидзар и кIэм зэрыни-
гъэсым, цIыхухэм гулъытэ зэрахуи-
щIым я фIыгъэкIэ Анатолэ хузэ-
фIэкIащ дунейпсо мардэхэм 
иза гъэ, иджырей телемеханикэ Iэ-
мэпсымэхэр къыщIэзыгъэкI Iуэху-
щIапIэ ин ди республикэм къы-
щызэригъэпэщу, абы и лэжьы-
гъэри зэтриухуэн. Зи унафэщI «Те-
лемеханика» ПО-р къыхуагъэува 
къалэнхэм хъарзынэу зэрыпэ лъэ-
щым папщIэ,  къыхуагъэфэщауэ 
щытащ «ЩIыхьым и дамыгъэ» ор-
деныр.

1986 гъэм къыщыщIэдзауэ 1995 
гъэ пщIондэ Ахъуэхъу Анатолэ 
лэжьащ Къэбэрдей-Балъкъэрым 
и «Севкавэлектронмаш» ПО-м, 
СССР-м и гъуэгухэм къыщагъэсэ-
бэп техникэ Iэмэпсымэхэр зэпкъ-
рылъхьэнымрэ къыщIэгъэкIыным-
кIэ IуэхущIапIэ нэхъыщхьэу а зэ-
маным щытам и генеральнэ ди-
ректору. Илъэс куэдкIэ ар щытащ 
СССР-м Приборхэр къыщIэгъэ-
кIынымкIэ и министерствэм теле-
механикэ IэмэпсымэхэмкIэ и кон-
структор нэхъыщхьэу, 2002 гъэм 
къыщыщIэдзауэ «Севкавэлект-
рон маш»-м и щIэныгъэ-техникэ 

центрым и унафэщIу.
Ахъуэхъу Анатолэ жылагъуэ гъа-

щIэми жыджэру хэтащ. Ар хахащ 
КъБАССР-м и Совет Нэхъыщхьэм 
и зэхуэсыгъуитIым я депутату, 
«Урысейм и лэжьыгъэ щIыхьыр» 
урысейпсо жылагъуэ зэгухьэны-
гъэм и Къэбэрдей-Балъкъэр къу-
дамэм и унафэщIуи щытащ.

1986 гъэм мэкъуауэгъуэм и 10-м 
Ахъуэхъу Анатолэ къыфIащащ 
«Социалист Лэжьыгъэм и ЛIы-
хъужь» цIэр. Абы къратащ орден-
хэу Ленинымрэ Октябрь револю-
цэмрэ я цIэкIэ щыIэхэр, Гуа-
щIэдэкIым и Бэракъ Плъыжь ор-
деныр тIэунейрэ, «ЩIыхьым и 
да мыгъэ» орденыр, апхуэдэуи 
къы хуагъэфэщащ «Къэбэрдей-
Балъкъэрым и пащхьэм щиIэ 
фIыщIэхэм папщIэ» орденыр, ме-
далхэмрэ IэнатIэхэм я дамыгъэ 
лъапIэу куэд дыдэ.

Ахъуэхъу Анатолэ Хьэжмусэ и 
 къуэр - Къэбэрдей-Балъкъэрым и 
къуэ щыпкъэр, лэжьакIуэшхуэр, 
къызэгъэпэщакIуэ Iэзэу дунейм 
тетар и ныбжьыр илъэс 90-м иту 
2019 гъэм щIышылэм и 9-м дунейм 
ехыжащ.

АНЗОРЫКЪУЭ Аслъэмырзэ. 

Iэ щыщIадзауэ щытащ япэ дунейпсо теле-
граф зэгурыIуэныгъэм. 

Абы щыгъуэщ къыщыунэхуар иужьым, 
1932 гъэм къыщегъэжьауэ Телеграф зэ-
гухьэныгъэкIэ зэджэу къаублари. КIэ лъы-
кIуэу щIэныгъэлI-IэщIагъэлIхэм радиори 
телефонри къагупсысащ. ИлъэситI дэкIри, 
1934 гъэм Iэ щIадзащ ЭлектросвязымкIэ 
къэралхэм я зэгурыIуэныгъэм.

Физикэ щIэныгъэм ирилажьэхэри щы хьэт 
зэрытехъуэмкIэ, электросвязыр – цIы ху хэр 
зэрызэрыщIэ, хъыбархэмкIэ зэрызэхъуажэ 
IэмалыфIщ. Къызэрежьэри зэре кIуэкIри 
нэрымылъагъу зэщIэузэда мэс къал хэр, 
хысыдж «теплъэ» яIэу, хьэуа ды-
зэрыбауэмкIи кIапсэу яукъуэдияхэмкIи 
зэрыщызежэрщ, зэрыщызелъатэрщ. Ар зи 
тегъэщIапIэу къежьа IэмэпсымэщIэхэм, Iэ-
малыщIэхэм ящыщщ телефоныр, теле-
графыр, иужьрей лъэхъэнэхэм псори 
дызэсэжа Интернетыр. 

Гу зылъытапхъэр аращи, Электросвязым-
кIэ дунейпсо зэгухьэныгъэр ООН-м хэт 
IуэхущIапIэщ. Абы и къалэн нэхъыщхьэр 
зыхуэгъэзар къэралхэр зэрызэдэлажьэм, 
зэрызэпыщIам нэхъри зегъэужьынырщ, зе-
гъэубгъунырщ, электро-зэпыщIэныгъэ хэр 
къызэзыгъэпэщ Iэмал псори егъэ фIэ-
кIуэнырщ. 

IэмалыщIэхэр къызэдагъэсэбэпу, Интер-
нетым къыщыхалъхьэ унэтIыныгъэщIэхэм-
кIэ Къэбэрдей-Балъкъэрыр нэхъ къызэзы-
гъэпэщыр «Урысейм и телеком» ОАО-м и 
щIыналъэ къудамэм хъыбарегъащIэ-ком-
муникацэ IуэхутхьэбзэхэмкIэ и опера-
торырщ. Къыхэгъэщыпхъэр аращи, щIыпIэ 
жыжьэхэм уазэрылъэIэсыфын IэмалхэмкIи 
ди республикэр зэгъэпэщащ. Апхуэдэу, 
иужьрей илъэсхэм ди цIыхухэм куэду къа-
гъэсэбэпхэм ящыщщ «Мегафон», «МТС», 
«Билайн», «Вымпелком» IуэхущIапIэхэм я 
Iуэхутхьэбзэхэр.

КЪУМАХУЭ Аслъэн. 

хьащ. Абы и IуплъапIэм те-
щIыхьащ Совет Союзым 
тIэунейрэ и лIыхъужь, Амет-
Хъан СулътIан и сурэтыр, и 
щIыбагъымкIэ кхъухьлъа-
титI щыплъагъуу.

Дэтхэнэ ахъшэм хуэдэуи 
мин щырыщщ къыдагъэкIар 
икIи апхуэдэхэр зэхуэзы-
хьэс хэм я дежкIэ ахэр хуаб-
жьу зэпэубыдауэ щытынущ.

КъулыкъущIэхэри 
губгъуэм ихьащ

Коронавирусым къы дэ-
кIуа гугъуехьхэм иджып с ту 
хэтщ зэрыдунейуэ: шэ щIа-
уэ лэжьэну Iэмал зэ ра мы-
Iам «зэфIигъэцIэнт хъуащ» 
къэралхэм я эко номи кэ-
хэри къызэрыгуэкI уна-
гъуэхэри. Щыты кIэ нэхъ 
хьэлъэ итхэри яхэтщ, дауи, 
къэралхэм.

КЪАПЩТЭМЭ, Корее Ищ-
хъэрэр иужьрей илъэсхэм 
гугъу езыгъэхьар ковидым и 

закъуэкъым – абы къыхыхьэ-
жащ псыдзэхэмрэ уэгъумрэ. 
ЩытыкIэр иригъэфIэкIуэ-
жыну и мураду мы зэманым 
а къэралыр хуокIуэ Iэмал 
куэдым. Абыхэм ящыщу 
иджыблагъэ къыхилъхьар 
совет лъэхъэнэм ди деж 
къы ща гъэсэбэпу щытахэм 
хуэдэщ – къулыкъущIапIэ-
хэм я лэжьа кIуэхэр губгъуэм 
ихьэ н хуей хъуащ, мэкъумэ-
шыщIэхэм ядэ Iэпыкъун, 
цIы хубэм мэ жэщIалIагъэ гу-
зэ вэгъуэ къа лъэмы Iэсын па-
пщIэ. 

А къэралым псыщIэгъэ-
лъа дэ Iэмалыр щызэтеу-
хуауэ щыткъыми, дунейр 
 хуа бащэ зэрыхъуу хэщIыны-
гъэшхуэ къахуехь.

Накъыгъэм и 17, 
гъубж

Электросвязымрэ хъы-
барегъащIэ зэгухьэны-
гъэмрэ я дунейпсо махуэщ. 

1865 гъэм къызэрагъэпэ-

щащ Электросвязым и зэ-
гухьэныгъэр.

Гу узыфэхэм ебэныным и 
дунейпсо махуэщ

1848 гъэм къалъхуащ Ады-
гейм щыщ тхыдэдж, узэ-
щIакIуэ Хьэджымыкъуэ Тем-
тэч.

1917 гъэм къалъхуащ Къэ-
бэрдей къэрал драмэ те-
атрым и утыкур илъэс куэд-
кIэ зыгъэбжьыфIа, Урысей 
Федерацэм и цIыхубэ ар-
тисткэ ДыщэкI КIунэ.

Дунейм и щытыкIэнур
«pogoda.yandex.ru» сайтым 
зэритымкIэ, Налшык пшэр 
техьэ-текIыу щыщытынущ. 
Хуабэр махуэм градус 16 - 
17, жэщым градус 11 - 12 щы-
хъунущ.

Накъыгъэм и 18,
бэрэжьей

Музейхэм я дунейпсо ма-
хуэщ

1932 гъэм къалъхуащ фи-
зико-математикэ щIэны-
гъэхэмкIэ доктор, КъБКъУ-м 
и профессор, УФ-ми КъБР-
ми щIэныгъэхэмкIэ щIыхь 
зиIэ я лэжьакIуэ ХъуэкIуэн 
Хьэзрэталий.

1940 гъэм къалъхуащ 
 мэкъумэш щIэныгъэхэмкIэ 
кандидат, КъБКъМУ-м и 
про фессор, ЩIДАА-м и ака-
демик, КъБР-м щIыхь зиIэ и 
агроном ХьэщIэлI Руслан.

Хэку зауэшхуэр ди къэралым и 
ТекIуэныгъэкIэ зэриухрэ илъэс 77-рэ 
щрикъум ирихьэлIэу Прохладнэ щIына-
лъэм щыщ Дальний къуажэм иджыбла-
гъэ Iуэху щхьэпэ щекIуэкIащ - абы щыпа-
щащ «ТекIуэныгъэм и мэз» хэкупсэ ак-
цэм. Жылэм и щIы пIэ администрацэм и 
Iэтащхьэм, Урысей МВД-м и «Прохладнэ» 
къудамэм и лэ жьакIуэхэм, и ветеранхэм я 
жэрдэмкIэ илъэс етIуанэ хъуауэ къызэра-
гъэпэщ Iуэ хум ипкъ иткIэ а махуэм хасащ 
Хэку зауэшхуэм хэта цIыху  73-м я цIэхэр 
зытратха жыгхэр. 

Акцэм хэтащ МВД-м и «Прохладнэ» 
 къудамэм и унафэщIым и къуэдзэ, къэрал 
кIуэцI къулыкъум и подполковник Къып За-
ур, IэнатIэм и гупым ядэлэжьэнымкIэ и 
 къудамэм и IэщIагъэлI, къэрал кIуэцI 
 къулыкъум и подполковник Шаповаловэ 
Оксанэ, Дальний къуажэ администрацэм 

и деж щыIэ Ветеранхэм я советым и тхьэ-
мадэ Къэжэр Iэмин, къудамэм дэлажьэ 
Жылагъуэ советым и унафэщI Клюй 
 Андрей, Прохладнэ къалэм къэрал кIуэцI 
IуэхухэмкIэ и органхэм я ветеранхэр. 

 Зэхуэсыр къызэIуихащ Прохладнэ щIы-
налъэм и Ветеранхэм я советым и тхьэ-
мадэ Савинов Александр. Абы ирагъэ-
кIуэкI акцэм мыхьэнэшхуэ зэриIэр къыхи-
гъэщащ, щIыхьым и аллее къызэрагъэ-
пэщынымкIэ жэрдэмыр къы дэзыIы гъахэм 
фIыщIэ яхуищIащ. 

Iуэхум кърихьэлIахэм аллеемкIэ яунэтI-
ри, жыгхэр хэсэн щIадзащ. Лэжьыгъэр 
яублащ Къып Зауррэ Дальний къуажэм 
дэт курыт еджапIэм и унафэщIым и къуэ-
дзэ Къумыкъу ФатIимэрэ. Нобэ хасэ 
жыгхэр Хэку зауэшхуэм хэтахэр зэра-
щымыгъупщэм и дамыгъэ зэрыхъунури 
абыхэм къыхагъэщащ. 

УАРДЭ Жантинэ.

ТекIуэныгъэм и ма-
хуэшхуэм ипэ къихуэу - на-
къыгъэм и 5 - 8-хэм Iуащ-
хьэмахуэ лъапэ щекIуэкIащ 
Red Fox Elbrus Race спорт 
лIэу жьыгъуэхэм я XIII ду-
нейпсо фестивалым хиу-
быдэ зэ хьэзэхуэхэр. Уры-
сей гвардием Кавказ Ищ-
хъэрэ щIыналъэм щиIэ уп-
равленэм и спорт командэм 
и инструктор нэхъыжь Ру-
денкэ Наталье, лейтенант 
Усол ьцев Сергейрэ прапор-
щик Дьяконов Виталийрэ 
хабзэхъумэ IэнатIэхэм я 
лIыкIуэхэм къахэжа ныкI-
ри, «ТекIуэныгъэм и кубок» 
зэпеуэм бжьыпэр къыща-
хьащ. 

ТЕКIУЭНЫГЪЭ Иныр 
илъэс 77-рэ зэрырикъум хуэ-
гъэпса зэхьэзэхуэхэм хэтащ 
Урысей гвардием, Зыхъумэ-
жыны гъэм кIэ министерст-
вэмрэ МЧС-мрэ я лэжьакIуэ-
хэр. Хаб зэхъумэ дзэхэм я 
лIыкIуэу 17 зыхэта команди 
3-р щызэпеуащ – «Дэгъэзе-
игъуэ километр», «Iуащхьэ-
махуэ псынщIэу дэкIуеин» 
лIэужьыгъуэхэмкIэ. Ахэр 
щызэхьэзэхуащ Iуащхьэма-
хуэ лъапэ зауэ щекIуэкIа и 
щIыпIэхэм. 

Урысей гвардием и коман-
ди 3-м гуп зэхьэзэхуэм 
бжьыпэр щаубыдащ. Щхьэ-
закъуэ зэхьэзэхуэм екIуу зы-

къыщагъэлъэгъуащ Кавказ 
Ищхъэрэ округым и хаб-
зэхъумэ дзэхэм я лIы-
кIуэхэм. 

 «Дэгъэзеигъуэ километр» 
зэпеуэм япэ увыпIэр къы-
щихьащ лейтенант Усоль-
цев Сергей, псынщIэу дэкIы-
ным дыжьыныр щызыIэри-
гъэхьащ Руденкэ Наталье, 
прапорщик Дьяконов Вита-
лий ещанэ хъуащ. 

- Дунейм и щытыкIэм 
емы лъытауэ спортсменхэр 
ерыщу пэщIэтащ я хьэр-
хуэрэгъухэм икIи текIуэны-

гъэ зыIэрагъэхьащ, - жиIащ 
Урысей гвардием Кавказ 
Ищхъэрэ щIыналъэм щиIэ 
управленэм и спорт коман-
дэм и унафэщI подполко-
вник Бабяр Сергей.

ТекIуахэмрэ къыхэжаны-
кIахэмрэ щагъэ лъэпIащ 
Азау хуейм. Фестивалым и 
къызэгъэпэщакIуэхэм абы-
хэм иратащ зэхьэзэхуэр зэ-
хэзышахэм къабгъэдэкI ме-
далхэр, щIыхь тхылъхэмрэ 
фэеплъ саугъэтхэмрэ.

БАХЪСЭН Ланэ.

Зэрыщытам тохьэж Урысей гвардием
и ехъулIэныгъэ

ТекIуэныгъэм  и  мэзым  зеубгъу

Шэр цIыхум ижь-ижьыж 
 лъандэрэ къыдэгъуэгурыкIуэ 
ерыскъыпхъэщ икIи ар 
 къупщхьэмкIэ сэбэпу къа-
лъытэ. Псалъэм папщIэ, доху-
тыр цIэрыIуэу тхыдэм къы-
хэщыж Боткин Сергей ХIХ 
лIэщIыгъуэм шэкIэ игъэхъу -
жу щытащ узыфэ зыбжанэ. 
Абы зэрыжиIэу щытамкIэ, 
тхьэмщIыгъу, тхьэмбыл, лъатэ 
уз зиIэ, зи къупщхьэхэр мы-
щIагъуэхэм дежкIэ шэр хущ-
хъуэшхуэщ. Ауэ, Гарвард щIэ-
ныгъэлIхэм къызэрахутамкIэ, 
шэмрэ гъэшхэкIхэмрэ ди зэ-
маным шынагъуэ хъуащ. 

ЩIЫУЭПСЫМ и щытыкIэр зэ-
рекIэкIуам къыхэкIыу, шэм хэ-
лъынкIэ хъунущ гыну ябж бдзап-
цIэ, дзыгъуэгъалIэ, антибиотик-
хэмрэ нэгъуэщI щхъухь цIыкIу-
фэкIухэмрэ. КъищынэмыщIауэ, 
шэм куэду хэлъщ эстроген жы-
хуаIэ, цIыхубзым и Iэпкълъэп-
къым къигъэщI гормоныр. Эст-
рогеныр гъэшым хэлъу цIыхухъу 
Iэпкълъэпкъым куэду хыхьэмэ, 
бзылъхугъэ теплъэ иIэ мэхъу: и 
бгъэмрэ шхужьымрэ нэхъ ин, и 
макъыр псыгъуэ лъагэ мэхъу, 
мылъхуэ къахокI. 

КъищынэмыщIауэ, Iэщыр 
узын шэу щытын, псынщIэу хэ-
хъуэн, пшэр хъун, лы ищIын 
 папщIэ, хущхъуэ зэмылIэужьы-
гъуэ куэд халъхьэ, гъэшыр зэ-
рызэрахьэ хьэкъущыкъур ща-
гъэкъабзэкIэ, ар зэратхьэщIым 
щыщ къыхонэри, узыншагъэм-
кIэ зэранышхуэщ. 

Шэр щысэбэпыр ар къызы-
щIаша жэмыр хъупIэ къабзэ 
итамэщ, хущхъуэу халъхьап-
хъэмрэ гъэшыр зыхуэдэмрэ 
кIэлъыплъамэщ. ЗэрытщIэщи, 
тыкуэнхэм щащэ шэм куэд 
 иращIэ, ар щIэх зэIымыхьэн 
 папщIэ. Псалъэм папщIэ, шэр 
градус 63 - 98-м нэс къагъэпщт, 
абы хэлъ микроорганизмхэр 
яукIын щхьэкIэ. Микроорга-
низм хэм къадэкIуэу, шэм хэлъ 
минералхэмрэ витаминхэмрэ 
зэрызэкIуэкIым куэд егупсы-
сыркъым. Апхуэдэу, шэр градус 
65-м нэс къагъэпщта нэужь, 
абы хэлъ кальцийм сэбэп 
лъэпкъ пымылъыжу зехъуэж -
ри, къупщхьэм нэмысауэ, мы-
хьэнэ гуэри имыгъэзэщIауэ 
цIыхум къыпкърокIыж. Градуси 
150-м нэс ягъэпщтыр шэ лIэу-
жьыгъуэ щыIэщ. Апхуэдэм зы 
бактерие хэсыжкъым, минера-
ли витамини къызэрыхэмынэм 
хуэдэу. Пэжщ, апхуэдэ шэр 
илъэс ныкъуэкIэ щытынущ, ауэ 
зыри  и сэбэпыжкъым. 

Шэм къупщхьэр быдэ ищIу 
жыхуаIэри пэжкъым. Уеблэмэ 
Iэпкълъэпкъым кальций куэду 
къылъысыным и пIэкIэ, къыхе-
лъэсыкI! Сыту жыпIэмэ, шэм 
хэлъ белокыр лъатэм апхуэдиз-
кIэ къытохьэлъэри, ар игъэткIун 
папщIэ минерал лей хуэны-
къуэщ. Минералхэм ящыщу 
 нэхъыбэ дыдэу Iэпкълъэпкъым 
хэлъыр дызытепсэлъыхь каль-
цийращи, ар къупщхьэхэм къы-
хех, шэм и белокым пэ лъэ щын 
папщIэ. Пэжщ, сабийм и ныб-
жьыр илъэси 9 - 10-м нэсыху 
 Iэпкълъэпкъым къегъэщI ды-
зытеп сэлъыхь белокым зэры пэ-
лъэщ фермент - реннин жы-
хуаIэр. Ауэ иужькIэ, цIыхум и 
ныбжьыр хэкIуэтэху, ренниныр 
мэкIуэдыжыпэри аращ шэр 
щIыхуэмыгъэткIужри. 

Шэмрэ гъэшхэкIхэмрэ сэбэ - 
пу жаIэу цIыхур къэгъуэгурыкIуа-

Физико-математикэ щIэныгъэхэм я 
доктор, УФ-м, КъБР-м щIэныгъэмкIэ 
щIыхь зиIэ я лэжьакIуэ, Информатиза-
цэмкIэ дунейпсо академием, ЩIэны-
гъэхэмкIэ Дунейпсо Адыгэ академием, 
ЩIэныгъэхэмрэ гъуазджэхэмкIэ Пет-
ровскэ академием я академикыу, 
 КъБКъУ-м и профессору щыта Хъуэ-
кIуэн Хьэзрэталий Беслъэн и къуэр ди 
республикэр, къэралыр зэрыгушхуэ 
еджагъэшхуэхэм ящыщщ. Абы бгъэ-
дэлъа щIэныгъэ куумрэ зэфIэкI лъагэ-
хэмрэ къыхуахьа щIыхьыцIэхэм  хохьэ ар 
Ипщэ федеральнэ универси тетым щIыхь 
зиIэ и профессору зэ рыщытари, РАН-м 
ТеплофизикэмкIэ и лъэпкъ комитетым и 
бюром зэрыхагъэхьари, физикхэм я 
Налшык школ цIэрыIуэм и пашэу зэ-
рылэжьари, нэ гъуэщIхэри. ЩIэныгъэлI 
щыпкъэм, лъэп къым и нэхъыжьыфIхэм 
ящыщар къызэралъхурэ илъэс 90 
 ирокъу. 

ХЪУЭКIУЭН Хьэзрэталий Дзэлыкъуэ 
щIыналъэм хыхьэ Дзэлыкъуэдэс къуажэм 
1932 гъэм накъыгъэм и 18-м къыщалъ-
хуащ. Абы и сабиигъуэр хиубыдащ зауэ, 
 зауэ нэужь лъэхъэнэ хьэлъэхэм. ГъащIэм 
къыпигъэтIылъ лъэпощхьэпохэм емы-
лъытауэ, Хьэзрэталий къэхъуащ къэзыу-
хъуреихь дунейр фIэхьэлэмэту. Школым 
щыщIэса илъэсхэм ар и ныбжьэгъухэм 
 къахэщырт бгъэдэлъ акъыл жанымкIэ, 
гурыхуагъымкIэ, щIэныгъэм зэрыхуэнэ-
хъуеиншэмкIэ. Илъэсибл школыр ехъу-
лIэныгъэкIэ къиуха нэужь, ХъуэкIуэным 
еджэным щыпищащ Дзэлыкъуэ къуажэм 
дэт курыт школым. Ар дыщэ медалкIэ 
къэзыуха щIалэщIэм и щIэныгъэм хигъэ-
хъуэну мурад ищIащ фIыуэ илъэгъуа 
унэтIыныгъэхэмкIэ - физикэмрэ математи-
кэмкIэ. А гуращэр и гъуэгугъэлъагъуэу 
Хьэзрэталий 1950 гъэм щIэтIысхьащ Къэ-
бэрдей пединститутым и физико-мате-
матикэ къудамэм. Абы экзамен къеIызы-
хауэ щыта профессор цIэрыIуэ Задумкин 
Сергей иужькIэ куэдрэ игу къигъэкIыжу 
щытащ къуажэ пхыдзам щапIа, щеджа 
адыгэ щIалэщIэм бгъэдэлъ щIэныгъэ 
 куумрэ зэхэщIыкIымрэ. ХъуэкIуэныр ха-
лъытауэ щытащ а илъэсым пединститу-
тым къащта студент нэхъыфI дыдэхэм. 

Студент илъэсхэри, зэрихабзэу, купщIа-
фIэу ирихьэкIащ Хьэзрэталий. ФIы дыдэу 
зэреджэм къыдэкIуэу, ар жыджэру хэтт ин-
ститутым щекIуэкI жылагъуэ гъащIэм. 
Апхуэдэуи хуабжьу дихьэхырт физикэмрэ 
математикэмрэ ехьэлIа къэхутэныгъэхэм. 
1954 гъэм ХъуэкIуэным ехъулIэныгъэкIэ 
 къиухащ еджапIэ нэхъыщхьэр. И егъэ-
джакIуэхэм я чэнджэщкIэ а илъэс дыдэм 
щIалэщIэр щIэтIысхьащ институтым и 
 аспирантурэм, физикэмкIэ кафедрэми 
лэжьэн щыщIидзащ. Апхуэдэу ХъуэкIуэ-
ныр теуващ щIэныгъэм и лъагъуэм, ехъу-
лIэныгъэ куэдкIэ гъэнщIа гъуэгу бгъуфIэ 
иужькIэ хуэхъуам. 

1959 гъэм ирихьэлIэу Хьэзрэталий аспи-
рантурэри къиухакIэт, и япэ щIэныгъэ-къэ-
хутэныгъэ лэжьыгъэшхуэри зэфIигъэкIат. 
Ар пхигъэкIа нэужь, IэщIагъэлIым къы-
фIащащ «физико-математикэ щIэныгъэ-
хэм я кандидат» цIэр. Къыхэдгъэщынщи, 
апхуэдэ щIэныгъэцIэ Совет Союзым щы-
зезыхьэхэм ящыщу нэхъ щIалэ дыдэр 
Хьэзрэталийт: илъэс 27-м иту физико- 
математикэ щIэныгъэхэм я кандидат 
иджы ри зыри хъуатэкъым. ЩIэныгъэлI 
ныбжьыщIэм теухуа хъыбарыр дэнэкIи 
щызэбгрыкIат. Хьэзрэталий бгъэдэлъ щIэ-
ныгъэ куум, зэфIэкIхэм ятеухуа тхыгъэ куп-
щIафIэ къытехуат «Комсомольская пра-
вда» газетым. Адыгэ щIалэ цIэрыIуэм и 
 гъащIэмрэ здынэса лъагапIэхэмрэ епха 
нэтынхэр къатырт Союзпсо радиомкIэ. 
Апхуэдэ гулъытэ лъагэр хуэфащэ дыдэт зи 
гъащIэ псор щIэныгъэм тезыухуа адыгэ 
щIалэм. 

АдэкIи пэрыт защIэу екIуэкIащ Хъуэ кIуэ-
ным и илъэсхэр. Пединститутыр и лъаб-
жьэу 1957 гъэм Налшык Къэбэрдей-Балъ-
къэр къэрал университет къыщызэIуаха 
нэужь, ар ящыщащ абы япэу увахэм. А 
илъэсым щыщIидзэри, 1960 гъэ пщIондэ 
Хьэзрэталий щытащ университетым фи-

Тхьэмадокъуэ Зерэ Бахъ-
сэн щIыналъэм Щэнхаб-
зэмкIэ и управленэм и 
 уна фэщIщ. КъБКъУ-м и 
 фи лологие къудамэр 
къиух ри, илъэс куэд кIэ 
адыгэ бзэмкIэ егъэджа-
кIуэу лэжьащ. ЩIэблэр 
гъэ сэным и пIалъэр ещIэ, 
гъащIэм къигъэув упщIэ 
куэдым я жэуапхэр щэн-
хабзэм къыщыбгъуэтыфу 
жеIэ. ДызэреупщIахэм теу-
хуауэ къыджиIам фыщы-
догъэгъуазэ. 

- Щэнхабзэм и къалэнхэр 
сыт хуэдэ?

- Щэнхабзэр цIыху зыгъа-
сэщ, зыунэтIщ, зезыгъэ-
ужьщ. Абы куэдкIэ елъытащ 
цIыхубэм ягъуэтыфыну зыу-
жьыныгъэр. ЦIыху щхьэ -
хуэм и гъащIэм и кIыхьагъ-
кIэ зыхелъхьэ хабзэ щхьэ-
хуэхэр. Унагъуэм, сабий са-
дым, школым лъабжьэ 
ще гъуэт. Абы елъытауэ 
къыс щохъу адэкIэ и гуп-
сысэр къызэрызэрыкIынур. 
«Щэнхабзэ зыхэлъщ» зыху-
жаIэ цIыхур гъэсэныгъэкIи, 
зыIыгъыкIэкIи, зыхуэ пэ кIэ-
кIи, утыку ихьэкIэкIи псоми 
къахэщхэрщ.

- Бахъсэн щIыналъэм 
Щэн хабзэмкIэ и управле-
нэм и IуэхущIафэхэм къыт-
хутепсэлъыхьыт.

- Бахъсэн щIыналъэм 
щэн хабзэм теухуауэ щекIуэкI 
Iуэхугъуэхэр щIэми жьыми 
яхуэгъэзащ. ЗэфIэкI зыб-
гъэдэлъу щIыналъэм къы-
щыхэжаныкIхэм гулъытэ 
ягъуэт, я гупсысэр щызэха-
хын, я лэжьыгъэр щагъэ-

ХъуэкIуэным  пхиша
лъагъуэр  хэгъуащэркъым

зикэмкIэ и кафедрэм и ассистенту, иужь-
кIэ егъэджакIуэ нэхъыжьу. 1960 - 1967 
гъэхэм ар физико-математикэ факульте-
тым и декану щытащ. Доцент цIэр Хъуэ-
кIуэным къыфIащащ 1965 гъэм, къы-
кIэлъыкIуэ илъэсым къыщыщIэдзауэ ар и 
унафэщIщ физикэмкIэ къэхутэныгъэ щIэ-
хэр щрагъэкIуэкI кафедрэм, иужькIэ, 1981 
- 2006 гъэхэм, КъБКъУ-м пкъыгъуэ бы дэ-
хэм я физикэмкIэ и кафедрэм и пашэщ.

Зыпэрыт къулыкъухэм япыщIа лэжьы-
гъэхэм къадэкIуэу ХъуэкIуэным иригъэ-
кIуэ кIырт сыт щыгъуи дэзыхьэх къэхутэ-
ныгъэ хьэлэмэтхэр. 1975 гъэм абы утыку 
кърихьащ щIэныгъэ дунейм щIэупщIэш -
хуэ щызиIа и доктор диссертацэр. Ари 
 ехъулIэныгъэкIэ пхигъэкIащ ХъуэкIуэным 
икIи физико-математикэ щIэныгъэхэм я 
доктор хъуащ. 

ЩIэныгъэлIым и къэхутэныгъэр шэ-
щIауэ къыщагъэсэбэпырт зыхъумэжыны-
гъэ IэнатIэм хуэлажьэ промышленнос -
тым. Къэралым и лъэщагъым, экономи-
кэм, промышленностым заужьынымкIэ 
мыхьэнэшхуэ зиIэ апхуэдэ къэхутэныгъэ 
лэжьыгъэ куэд и къалэмыпэм къыпыкIащ 
Хьэзрэталий. Псори зэхэту абы къыдигъэ-
кIащ щIэныгъэ лэжьыгъэу 400-м нэс. Абы-
хэм яхэтщ патент зыхуагъэфэща къэхутэ-
ныгъэ 30-м щIигъу, монографие зыбжанэ, 
зэреджэ тхылъу 25-рэ, нэгъуэщIхэри. ЩIэ-
ныгъэлI щыпкъэм и нэIэм щIэту ягъэхьэ-
зыращ «Къэбэрдей-Балъкъэр Республи-
кэм физикэ щIэныгъэм зыщегъэужьы -
ным теухуа концепцэр». Ар даIыгъащ ди 
республикэми гъунэгъу щIыналъэхэми 
щылажьэ егъэджакIуэхэм, щIэныгъэлI-
хэм. КъинэмыщIауэ, Физикэр езыгъэ дж-
хэм я урысейпсо съездми къыщащтащ. 

Къэралпсо щIэныгъэм и зыужьыныгъэм 
хуищIа хэлъхьэныгъэ иным папщIэ, Хъуэ-
кIуэн Хьэзрэталий куэдрэ ягъэпэжащ 
 дамыгъэ лъапIэхэмкIэ, цIэ лъагэхэмкIэ. 
Абыхэм ящыщщ Бэракъ Плъыжьым и 
 орденыр, КъБАССР-м ЩIэныгъэ Iуэхухэм-
кIэ и министерствэм къыхуигъэфэща 
щIыхь тхылъхэр, СССР-м Космонавтикэм-
кIэ и федерацэм и Президиумым къыб-
гъэдэкI медалыр, «Хэкум и пащхьэм щиIэ 
фIыщIэхэм папщIэ» орденым и 2-нэ 
 нагъыщэ зиIэ медалыр, Къэбэрдей-Балъ-
къэр, Шэшэн республикэхэм я Прави-
тельствэхэм къабгъэдэкI щIыхь тхылъхэр, 
«Макаренкэ и цIэр зезыхьэ медалыр», нэ-
гъуэщIхэри. 

Профессор цIэрыIуэр дунейм ехыжащ 
мы илъэсым и мазаем. Абы и фэеплъхэм 
ящыщщ и нэIэм щIэту щIэныгъэм хыхьа 
щIалэгъуалэ куэдыр. Ар я щIэныгъэ уна-
фэщIу гъэхьэзыра хъуащ физико-матема-
тикэ щIэныгъэхэм я кандидату, доктору 
пщIы бжыгъэхэр. Адэм пхиша гъуэгум 
 ехъулIэныгъэ инхэр яIэу нобэ ирокIуэ и 
 къуэхэу Муратрэ Азэмэтрэ. Ахэр физико-
математикэ щIэныгъэхэм я докторщ, я 
къа лэмыпэм къыпыкI къэхутэныгъэхэм 
пщIэшхуэ щаIэщ дуней псом. 

Къэралым, лъэпкъым я ехъулIэныгъэм 
зэман кIыхькIэ хьэлэлу хуэлэжьа щIэны-
гъэлI щыпкъэ, къэхутакIуэ емызэш 
 ХъуэкIуэн Хьэзрэталий Беслъэн и къуэм и 
цIэр ди республикэм и тхыдэм, шэч хэ-
мылъу, къыхэнащ. Абы пхиша лъагъуэр 
куэдрэ хэгъуэщэжынукъым. 

ЖЫЛАСЭ Маритэ.

           «Щэнхабзэр
цIыху  зыгъасэщ»

лъэгъун утыкуи яIэщ. Щэн-
хабзэмкIэ унэ 13, бгъэIэп-
хъуэ хъу автоклуб, гъуаз-
джэм щыхуагъасэ сабий 
школищ, тхыдэ-лъахэхутэ 
му зей, библиотекэхэр (щIы-
налъэ псом зэдай сабий 
библиотекэрэ къуажэхэм 
щы Iэхэмрэ). Мыхэр псори 
щэнхабзэм теухуауэ мэ-
лажьэ. Махуэшхуэхэр до-
гъэлъапIэ, усэхэмрэ уэрэд-
хэмрэ я пшыхьхэр идогъэ-
кIуэкI, щIэблэр зэпеуэ 
 зэ мылIэужьыгъуэхэм хэд-

гъэтщ. Псалъэм папщIэ, 
ТекIуэныгъэ Иным и махуэм 
ирихьэлIэу Къулъкъужын 
Ищ хъэрэм гъуазджэмкIэ и 
сабий еджапIэм, Зеикъуэ 
сурэт щIыным щыхуагъасэ 
школхэм гъэлъэгъуэныгъэ 
гъэщIэгъуэнхэр къыщызэ-
Iуах. ЩIыналъэм и уэрэд-
жыIакIуэ, къэфакIуэ гупхэр 
республикэм и Iуэхухэм жы-
джэру хэтщ. Лъэпкъ гупсы -
сэ зыхэлъ зэхьэзэхуэхэри            
ди мащIэкъым. Апхуэдэхэщ 
«Адыгэ уэрэдыжьхэр лъэп-

къым и тхыдэщ», «Лъэпкъ 
бын зыгъасэм лъэпкъ 
 щытхъу хуэфащэщ» фIэ-
щыгъэхэр яIэу екIуэкIахэр. 

- Уи IэнатIэр тыншкъым, 
ауэ щIэщыгъуэу къыс-
щохъу…

- Гурэ псэкIэ узыпэрыт 
IэщIагъэм гугъуехь щызы-
хэпщIэркъым. Пэжщ, дэт-
хэнэ IэнатIэми хуэдэу, Iуэху 
гуэрхэр щызэхуэмыхъу, 
 лъэпощхьэпо дыщыхуэзэ 
щыIэщ. Сэ сыт щыгъуи сы-
хуопабгъэ сызыпэрытыр 
зэрезгъэфIэкIуэным икIи 
къызэхъулIэу си гугъэщ. 
КуэдкIэ ар я фIыгъэщ си 
гупым. Ахэр жыджэру пэро-
увэф Iуэхухэм, гупсысэ щIэ-
щыгъуи халъхьэ. Си уна-
гъуэми къыздаIыгъщ икIи 
къысхуагъэдахэ си лэжьы-
гъэр. 

Сегъэгушхуэ си IэнатIэм. 
Къапщтэмэ, сэ сурэт сщIыр-
къым, уэрэд жысIэркъым, 
дахэу къафэми сащыщ-
къым. ИтIани, мис а псор 
зыщIэфхэм Iуэху къахузы-
зогъэпэщ. Сипсыхьауэ си 
 гугъэщ илъэс куэдкIэ шко-
лым адыгэбзэмкIэ егъэджа-
кIуэу сызэрыщылэжьами. 

- Сыт хуэдэ IэмалхэмкIэ 
еджакIуэхэм ебгъащIэрэт 
лъэпкъ щэнхабзэр?

- Пэжщ, щIэблэм лъэпкъ 
щэнхабзэр яхэслъхьэну Iэ-
мал сиIэти, къэзгъэсэбэ-
пащ. Хабзэр езгъащIэрт, 
тхыдэм дезгъэхьэхырт, анэ-
дэлъхубзэкIэ гупсысэфу 
сыпсыхьырт. Адыгэм ди жы-
Iэгъуэхэмрэ нэщэнэхэмрэ 
къащти, псалъэм папщIэ, 
дапхуэдиз Iущыгъэ яхэлъ! 
Сэ езгъэджахэр зэпеуэ 
 згъакIуэкIэ сыкъагъэщIэ-
хъуу щытакъым - ехъулIэны-
гъэхэр яIэт. Илъэс 23-кIэ 
сыегъэджэкIуащ. 

- ЦIыхум и плъапIэхэр 
 сабиигъуэм къыще жьэу 
къысщохъу. Уэ сытым 
ущIэхъуэпсрэт ущы цIы-
кIум?

- КъБКъУ-м филологием-
кIэ и къудамэр къэзухащ сэ. 
Ауэ аратэкъым си сабий 
 хъуэпсапIэр. СыщыцIыкIум 
сехъуапсэрт актрисэ сы-
хъуну. СыкъыщыдэкIуэтея-
ми арат си гур зыхуеIэр. Ауэ 
си адэ-анэм къысхуагъэдэ-
хатэкъым ар IэщIагъэу. 
ЕгъэджакIуэ сыхъуащ, ауэ 
хъуэпсэныр зыхэзнатэкъым. 
Сэ сценэм ситрэ си еджа-
кIуэ цIыкIухэр театреплъу 
къыс щыхъурт: апхуэдэу 
 дерсхэр езгъэкIуэкIырт. Ар 
сэбэп хъурт цIыкIухэр къы-
дэсхьэхынымкIэ, лэжьы-
гъэм щIэщыгъуагъ хэс-
лъхьэ нымкIэ. Школым сы-
щы Iэху куэдрэ къызэзгъэ-
пэщу щытащ щэнхабзэм 
ехьэ лIа пшыхьхэр. 

Иджыпсту сызыпэрыт Iэ-
натIэри си псэм хэлъщ, щэн-
хабзэр си дунейщ. 

Епсэлъар
ГУГЪУЭТ  Заремэщ.

Шэр сэбэп?

Узыншагъэр ихъумэу, къару 
къахилъхьэу адыгэхэм пасэ зэ-
маным дыуэ зэмылIэужьы-
гъуэхэр зэрахьэу щытащ. Язы-
ныкъуэхэм лъэпкъ дамыгъэ -
хэр тещIыхьат. Апхуэдэ дыдэу 
адыгэхэм зэрахьэ щыгъынхэ -
ри дамыгъэ, тхыпхъэ хэха гуэр-
хэмкIэ ягъэщIэращIэрт, фэ-
илъ хьэгъуэр зэрагъэдахэм 
къы дэ кIуэу, ахэр хуэгъэзат ар 
зе зыхьэр нэм, бзаджэнаджэм 
щы хъумэным. А дамыгъэхэр 
илъэсищэ пщIы бжыгъэкIэ 
лъэпкъым зыIэщIимыгъэхуу, 
зы щIэблэм адрейм ириту 
 къэгъуэгурыкIуащ.

ПСАЛЪЭМ папщIэ, Iэщым и 
бжьакъуэр уи нэгу къыщIэзы-
гъэхьэ дамыгъэхэм къикIыр зыу-
жьыныгъэмрэ бэвыгъэмрэт. 
Къэ кIыгъэ, псэущхьэ теплъэхэр 
зиIэхэр хабзэ пыухыкIахэм хуэ-
гъэзат. Тхыпхъэхэм ящыщу нэхъ 
пасэрей дыдэу къалъытэр жы-
гымрэ абы и пкъыгъуэ щхьэ-
хуэхэмрэщ. Къапщтэмэ, адыгэ-
хэм жыгым пщIэшхуэ хуащIу 
щытащ, уеблэмэ дунейм зы 
жыгышхуэм и зэхэлъыкIэ иIэу 
къалъытэу. ЛIэщIыгъуэхэр кIуэ-
уэрэ, а дамыгъэ лъапIэм и мы-
хьэнэр кIуэдащ, ауэ абы и пкъы-
гъуэ куэд къытенащ хьэпшы-
пыжьхэмрэ щыгъынхэмрэ. Нобэ 

Шэтемыгъахуэ  джанэ
лъэпкъ фащэхэр щадкIи а тхып-
хъэщIыпхъэхэр къагъэсэбэп 
 хъуащ.

НэгъуэщI зы хабзи къаде-
кIуэкIырт адыгэхэм. Iэщэ-фа-
щэр щызэрагъэпэщ жэщым анэ-
хэм, анэшхуэхэм уанэгущхьэнтэ 
тхьэм пэтелъ жыхуаIэм хэдыкI 
тIуащIэ мастэпэбдзкIэ тращIэу 
щытащ. ХэдыкIыр хъурейуи, 
плIимэуи, щимэуи, нэгъуэщIуи 
ящIынкIэ хъунут, ауэ ар зэтелъу, 
къызэдекIуэкI тIуащIэу хэщIы-
хьын хуейт. Ар шэтемыгъахуэ 
тхыпхъэт. Езы мастэпэбдзыр 
 гъущIыкIэти, угъурлыгъэ пылъу, 
нэтемыгъахуэ гуащIэ иIэу къа-
щыхъурт, абы къыхэкIыуи яхъу-
мэрт, нэ жагъуэм пэIэщIэу.

Уанэгущхьэнтэ тхьэмпэте-
лъым и мызакъуэу, тхыпхъэр 
бэракъми тращIыхьырт. Пса-
лъэм папщIэ, ХьэтIохъущыкъуей 
Ипщэ щыщ Щоджэнхэ я бэра-
къым телъащ жаIэ апхуэдэ 
хэдыкI. Ар щыхащIыхькIэ цIы-
хубзхэр унэ пхыдзам щIэтIыс-
хьэрти, я Iуэхур зэфIэкIыху, зы 
псалъэ жамыIэу щыму ар 
ящIырт. Дыжьыныгъуэ уэркъ-
хэмрэ беслъэн уэркъхэмрэ шэте-
мыгъахуэ тхыпхъэмрэ хьэфэ 
тхылъымрэ зэкIуэцIылъу пщэ-
рыдзэу кърахьэкIыуи щытащ. 
Абыхэм я пIэ нэхъ иужькIэ шэте-
мыгъахуэ дыуэр иуващ.

Адыгейм и Лъэпкъ музейм ща-
хъумэ ди зэманым а зым фIэкIа 
къэмысауэ шэтемыгъахуэ джа-
нэм хуэдэ. Ар кIэмыргуеипщ 
Бэлэтокъуэ Джамболэт ейуэ 
 щытащ икIи XIX лIэщIыгъуэм и 
кум хуэзэу ятх. Джанэр 1938 гъэм 
музейм Iэрыхьауэ щытащ пщым 
и щхьэгъусэм и фIыгъэкIэ.

Шэтемыгъахуэ джанэр егу-
гъуауэ зэрыдар нэрылъагъущ: 
щIэбзэ иIэщ, Iэщхьэхэм зэгуэда-
пIэ яIэкъым, и пщэр хъурейуэ 
 къигъэжащ, и кум деж щызэгуэ-
гъэзауэ. Апхуэдэуи сантиметри 5 
и лъагагъыу пщампIэ зэфIэт 
 тедащ. БжьэхуцщэкIым къыхэ-
щIыкIа джанэр зэрыщыту тхыб-
зэ пасэрейкIэ гъэщIэрэщIащ. 
Езым и плъыфэр морэ-гъуэ жьы-
фэщ.

Шэтемыгъахуэ джанэм хъу-
рейуэ хадыкIахэм бжыгъэхэмрэ 
псалъэ щхьэхуэхэмрэ къокIуэкI. 
Хъурейхэр щызэхыхьэхэм деж 
къагъэхъу дамыгъэр ирагъэщхь 
гъащIэр кърагъэлъагъуэу па -
сэм къагъэсэбэпу щыта къэ-
кIыгъэм и тхыпхъэм. Джанэм и 
щIы багъри апхуэдэ дыдэу хэды -
кIащ. Тхыбзэр фIыцIафэрэ 
плъы жьы фэу лащ. Ауэ тхыгъэ-
хэм къа рыкIыр зэхагъэкIыфа-
къым. Зэ рыхуагъэфащэмкIэ, 
ахэр зэрытхар къуэкIыпIэ пасэ-
рей бзэхэм язщ. Блэгъухэм хуэ-

зэу джанэм дыгъэ хъуреитIи те-
щIыхьащ напэ яIэу. Нэпкъпэпкъ 
псыгъуэхэр зиIэ дыгъитIым ящы-
щу сэмэгурабгъумкIэ щытым и 
набдзэ зэхуакум зы фIыцIэ 
цIыкIу тетщ. 

Адыгэхэм пасэм тхьэ пэлъытэу 
яIащ дыгъэр. Абыхэм къа-
лъытэрт гъащIэмрэ нэхумрэ 
 къезытыр арауэ. Шэтемыгъахуэ 
джанэм ар щIытращIыхьари 
арагъэнкIэ хъунущ, зезыхьэр 
ажалым щахъумэну я гугъэу. 

БАГЪЭТЫР Луизэ.

Апхуэдэ фIэщыгъэм щIэту мы махуэхэм 
зэхаублащ ныбжьышхуэ зиIэ жыг гъэщIэ-
гъуэнхэм я урысейпсо зэпеуэ.

КЪЫЗЭГЪЭПЭЩАКIУЭХЭМ къызэрыха-
гъэ щамкIэ, мы гъэм Урысейм и жыгыу 60 
ягъэлъэгъуэнущ, Iуэхум жыджэру хыхьэу 
 хуежьащ Кавказ Ищхъэрэм и щIыналъэхэ -
ри. СыткIи хэмыхьэнрэ?! Ди мэзылъэ щIы-
пIэхэм, къуршхэм, уеблэмэ цIыху кIуапIэу 
щыт щIыпIэхэм уащрохьэлIэ ныбжьышхуэ 
зиIэ жыг телъыджэхэм.

ШыщхьэуIум и 1-м нэсыху екIуэкIыну зэ-
пеуэм щагъэлъэгъуэнухэр ягъэбелджылащ. 
Кавказым ейуэ я цIэ къраIуащ Къэрэшей-
Шэрджэсым и Таулу удзыпцIэ щIыпIэр зы-
гъэбжьыфIэ уэздыгъейр, Осетие Ищхъэрэм 
и жыгейр, Шэшэным и Ведено щIыпIэм щыкI 
бзиихур, Дагъыстэным и Самур щIыпIэм и 
исполиныр, Ставрополь крайм Шаляпи ным 
и фэеплъу щахъумэ псейр. 

КIуэ пэтми зызыубгъу зэпеуэм къежьапIэ 
хуэхъуам дытепсэлъыхьмэ, тхыдэ имыIэу 
пхужыIэнукъым.

«Илъэсым и европей жыг» фIэщыгъэм 
щIэту 2011 гъэм ар япэу Чехым щрагъэкIуэ-
кIауэ щытащ. Абы зэуэ хэтащ дыкъэзыу-
хъуреихь дунеймрэ щIыуэпсымрэ хъумэным 
телажьэу eвропэ къэралхэм щыIэ жылагъуэ 
зэгухьэныгъэхэр. Iуэхум ухэтыным гугъуехь 
лъэпкъ хэлътэкъым - Интернет IэIэткIэ зэ-
фIэкIырти, Экологиер хъумэнымкIэ европей 
ассоциацэм и хэщIапIэр здэщыIэ Брюссель 
бжьыпэр зыубыдахэм къыхуагъэфэща сау-
гъэтхэр къыщратыжырт.

Жыгхэм ныбжьышхуэм и мызакъуэу, теп-
лъэфIрэ тхыдэ гъэщIэгъуэнрэ яIэн хуейщ. 
Жыг зэпеуэм иджыпстукIэ Къэбэрдей- Балъ-
къэрыр хэткъым, ауэ иджыри зэман щыIэщ. 
Псом ящхьэращи, утыкум щыдгъэлъэгъуэн 
дызэриIэм шэч хэлъкъым.

ЛЪОСТЭН  Музэ.

«Урысейм и 
жыг нэхъыфI»

щи, ар зэрызэраныр и фIэщ 
 хъуркъым. 

Гарвард и профессор Кэмп-
бел Колин иригъэкIуэкIа къэ-
хутэныгъэхэм къызэрагъэлъэ-
гъуамкIэ, шэм къыхокI къупщ-
хьэ узыр, лъатэ узыр, уеблэмэ 
лышх узыфэр. Абы къиIуэтащ 
цIыхум къылъыс казеинымрэ 
(шэм и зы пкъыгъуэ) канцеро-
генезымрэ (лышхыр къызыхэкI 
щхьэусыгъуэмрэ) зэрызэ пы-
щIар: казеиныр нэхъыбэху, кан-
церогенезри нэхъ лъагэщ. 
 КъищынэмыщIауэ, эстрогеныр 
зэбэкI цIыхухэм нэхъыбэу къо-
фыкI лышхыр. ИщхьэIуэкIэ 
 къы зэрыхэдгъэщащи, жэмхэр 
кIэщI-кIэщIурэ зэрыуэндэгъум 
къыхэкIкIэ, эстрогеныр я куэд-
щи, шэми куэду хэлъщ. 

Абы и щыхьэтщ Японием 
 щрагъэкIуэкIа къэпщытэныгъэ-
хэри. Лымрэ гъэшхэкIымрэ 
 Японием я лъэпкъ шхыныгъуэу 
зэи щытакъым икIи мащIэ ды-
дэут зэрашхыр, ауэ зауэ нэу-
жьым IэмалыншагъэкIэ я Iэнэм 
къытехьащ, абы къыдэкIуэуи 
лышх узыфэр зэузхэм я бжы-
гъэр псынщIэу хэхъуащ. Арды-
дэращ къащыщIар мыдрей 
къэралыгъуэхэми. 

«Лактозная непереноси-
мость» узыфэр зыпкърыту ду-
нейм къытехьэ сабийхэм я бжы-
гъэм хохъуэ кIуэ пэтми. Лак-
тозэр шэр IэфI зыщI фошыгъу 
лIэужьыгъуэу аращ. Лактозэр 
игъэткIун папщIэ, сабийм и 
Iэпкъ лъэпкъым лактазэ жыхуа-
Iэ ферментыр къегъэщI. Зэры-
гурыIуэгъуэщи, сабийм и ныб-
жьыр хэкIуэтэху, лактазэри мэ-
кIуэдыж, ренниным хуэдэу. Ды-
зытепсэлъыхь лактазэр имыIэх-
хэу къалъхуа сабийм анэ 
бы дзышэри емызэгъыу щыкъи-
ин щыIэщ, и ныбэр игъэузу, къэ-
къуалъэу, къигъэжьу, ныбажэ 
ищIу, и щIыфэр къригъэлъэлъу. 
Апхуэдэ сабийхэм папщIэ, лак-
тозэ хэмылъу кашэ лIэужьыгъуэ 
зыбжанэ къыдагъэкI.

Лактозэр лактобактериехэм я 
шхыныгъуэу жызыIи щыIэщ. 
Мыбдеж зэхэщIыкIыпхъэщ цIы-
хум и кIэтIийм ис лактобакте-
риехэмрэ шэм хэлъ лактозэмрэ 
Iуэху лъэпкъ зэрызэхуамыIэр, 
зыкIи зэрызэлъэмыIэсыр. Лак-

тобактериехэм кIэтIийр ягъэ-
лажьэ икIи абыхэм я шхыны-
гъуэр хадэхэкIхэм, пхъэщ хьэ-
мыщхьэхэм, курпIэм хэлъ клет-
чаткэр аращ икIи гъэшыншэу 
псэуфынущ. Ауэ лактозэр 
куэдрэ ар цIыхум хуэмыгъэт-
кIумэ, цIыхум ишхари зэтре-
гъэфыхь, узыфэ зэхуэмыдэхэри 
къегъэхъей. Абы и щыхьэтщ 
«белковая диета» жыхуаIэм тет, 
лым, гъэшхэкIым тезыгъащIэ 
цIыхухэм я жьэм мэ Iей къы-
зэрыжьэдихыр, уеблэмэ я 
пщIэн тIэпсри нэхъ гуащIэ зэ-
рыхъур. 

Иджыри зы Iуэхугъуэ… ЦIыхум 
пыхусыхур къыщыпкърыхьам 
деж шэм фо е тхъу тедзауэ 
 ирагъафэ, сэбэп хуэхъун, къы-
зэфIигъэувэжын я гугъэу. Ауэ, 
цIыхум къыгурыIуэркъым, фIы 
ищIэ и гугъэурэ, апхуэдэ щIы-
кIэкIэ сымаджэм лей зэрыри-
хыр. Сыту жыпIэмэ, шэм Iупс 
бзаджэр нэхъри кърегъэбл, 
мыдрей псоми къищынэмы-
щIауэ. Аращи, пыхусыхур зэ фы-
кIым шей хуабэ куэду ефэмэ, 
пхъэщхьэмыщхьэм нэхъ три-
гъащIэмэ, гъэшхэкIыр Iуихы пэ-
мэ, нэхъ псынщIэу къызэ фIэу-
вэжынущ. 

СыткIэ зэпхъуэкI хъуну шэмрэ 
гъэшхэкIхэмрэ?

Жэмышэм нэхърэ куэдкIэ 
 нэхъ сэбэпщ икIи лъатэм къе-
мыхьэлъэкIыу хуогъэткIу соем 
къыхащIыкI шэр, кхъуейлъа-
лъэр, кхъуейр, шхур. Пэжщ, 
языныкъуэхэр щошынэ соем 
хэлъ фитоэстрогеным, ауэ ахэр 
жэмышэм хэлъ гормоным хуэ-
дэу шынагъуэкъым. Къищынэ-
мыщIауэ, прунжым, хьэм, ко-
косым, миндалым шэ къыха-
щIыкI, дызэса шэм нэхърэ куэд-
кIэ нэхъ сэбэпу. 

Къыхэгъэщыпхъэщ шэм хэлъ 
кальцийр Iэпкълъэпкъым изэ-
гъэн папщIэ, витамин D зэры-
хуейр. Ауэ шэм а витаминыр 
хэлъыххэкъым - витамин D-р 
дыгъэпсращ зыхэлъыр е лабо-
раторэм щащI. 

ЖытIам къикIыу пIэрэ цIыхур 
зы ныбжь гуэрым нэса нэужь шэ 
ефэныр щигъэтын хуейуэ?!  
ФIэщщI ыгъуейщ.

ФЫРЭ  Анфисэ.

ТХЬЭМАДОКЪУЭ  Зерэ: 

«Спортыр наркотикхэм япэщIэтщ!»

Адыгэ театрым и анэшхуэ 

Лъэпкъ IэщIагъэ дахэм и хъумакIуэ

Къэралым и командэ къыхэхам 
Налшык зыщегъасэ

ГъэпцIакIуэр 
яубыдащ

Уи пщIэр лъагэрэ уи псэр къабзэу

Къэбэрдей-Балъкъэрым 
и полицэм и лэжьакIуэхэм 
къаIэрыхьа хъыбарыр 
щызэхагъэкIым яубыдащ 
нэ хъапэми суд зытращIы-
хьа, илъэс 44-рэ хъу нал-
шыкдэс цIыхубзыр, цIы ху-
хэр къигъапцIэурэ ахъ шэ 
яфIишхауэ шэч хуащIу.

IУЭХУР щызэхагъэкIым 
наIуэ къызэрыхъуамкIэ, 
2021 гъэм и накъыгъэ - 
щэкIуэгъуэ мазэхэм къри-
убыдэу абы, мессенджерхэр 
къигъэсэбэпурэ, хъыбар 
зэбгригъэхащ, компание зэ-
хуэмыдэхэм я акцэхэмрэ 
криптовалютэмрэ къащэ-
хуну цIыхухэм яхуигъэлъа-
гъуэу. Ахэр къигъэгугъэрт 
зэман кIэщIым къриубыдэу 
а Iуэхум хэхъуэшхуэ къахуи-
хьыну. 

Ар лэжьащ «финанс пи-
рамидэ» жыхуаIэ хабзэм те-
ту. Языныкъуэхэм къы-
хуагъэхь ахъшэхэм щыщ нэ-
гъуэщIхэм хэхъуапщIэ 
 хуэ дэу, дивиденду яIэри-
гъэхьэжырт, хамэ мылъкур 
езыми зэрыхуейуэ къи-
гъэсэбэпырт. 

КъБР-м щыIэ МВД-м зы-
къыхуагъэзащ а бзылъху-
гъэм къигъэпцIа, Урысей 
Федерацэм и щIыналъэ 
зэмылIэужьыгъуэхэм щып-
сэу цIыху 46-м. Лей зытехьа-
хэм  ягъуэта хэщIыныгъэр 
сом мелуан 12-м щIегъу. 

Урысей МВД-м и управле-
нэу Налшык къалэм щыIэм 
и СУ-м цIыхубзым теухуа 
уголовнэ Iуэху къиIэтащ 
 УФ-м и Уголовнэ кодексым и 
159-нэ статьям и 4-нэ Iыхьэм 
ипкъ иткIэ. 

БАХЪСЭН Азэмэт. 

Мы махуэхэм Къэбэр-
дей-Балъкъэрым зыгъэ-
сэныгъэхэр щрегъэкIуэкI 
шабзэкIэ уэнымкIэ Урысей 
Федерацэм и командэ 
къы хэхам. УФ-м спортым и 
мастер, Паралимп джэгу-
хэм, дуней псом, Европэм, 
Урысейм и чемпионатхэм 
зыбжанэрэ щытекIуахэр 
иджы етIуанэу ди респуб-
ликэм и къалащхьэм къо-
кIуэ. 

ЗИ ЧЭЗУ дунейпсо зэхьэ-
зэхуэхэм зыщыхуагъэ хьэ-
зырын папщIэ спорт-  

Апхуэдэ къыхуеджэныгъэм щIэту 
 Прохладнэ районым щекIуэкIащ  зэхьэ-
зэхуэхэр. «Прималкинский» спорт ком-
плексым кёкусинкай каратэмкIэ щы-
зэхэта зэпеуэм я зэфIэкI щагъэлъэ-
гъуащ щIалэщIэхэмрэ пщащэ цIы кIу-
хэмрэ.

ЗЭХЬЭЗЭХУЭР къыщызэIуахым кърихьэ-
лIащ Прохладнэ район администрацэм со-
циальнэ политикэмкIэ, физкультурэмрэ 
спортымкIэ и къудамэм и унафэщI Куцен-
кэ Анатолий, КъБР-м щыIэ МВД-м Нарко-
тикхэр зэрызэблагъэкIым кIэлъыплъ и уп-
равленэм мыхьэнэшхуэ зиIэ IуэхухэмкIэ и 
оперуполномоченнэ нэхъыжь, полицэм и 
подполковник Давыдовэ Иринэрэ оперуп-
олномоченнэ, полицэм и капитан 
 ЛIыгуащIэ Тимуррэ, Урысей МВД-м и «Про-
хладнэ» къудамэм балигъ мыхъуахэм я 
IуэхухэмкIэ и инспектор, полицэм и лейте-
нант Сотниковэ Миланэ, спортым и вете-
ран Iэдэмо къуэ Борис, КъБР-м кёкусинкай 
каратэмкIэ щыIэ къудамэм и унафэщI, ка-

ратэмкIэ 3-нэ данным и бгырыпх фIыцIэр 
зыхуагъэфэща Москоглов Дмитрий, Про-
хладнэ районым и «Колос» спорт школым 
и унафэщI Къудей Залым сымэ.

Я гъащIэр зэи наркотикхэм памыщIэну, 
яку зэныкъуэкъу къы дэхъуэ хъумэ, зэ-
пеуэныгъэ зэIухакIэ татамим щызэфIахы-
ну зэхьэзэхуэм хэт ныбжьыщIэхэм нэ-
хъыжьхэр еущиящ. 

ХьэщIэ лъапIэхэмрэ зэпеуэм хэтхэмрэ 
гуапэу къаIущIащ Солдатскэм и сабий 
спорт школым и «Станица» уэрэджыIакIуэ 
гупыр. 

Iуэхум хыхьэу абы хэтахэм драгъэкIуэ-
кIащ балигъ мыхъуахэр наркотикхэкIхэмрэ 
акъылыр зыгъэутхъуэ пкъыгъуэхэмрэ 
 игъэкIыным хэшэныр къэмыгъэхъуным 
хуэунэтIа псалъэмакъ щхьэпэ. 

Зэхьэзэхуэм бжьыпэр щиубыдащ Про-
хладнэ къалэм и гупым, Налшык и «Яма-
тэ» командэм етIуанэ, «Катанэ» гупым 
ещанэ увыпIэхэр къахьащ. 

КЪЭМБЭЧОКЪУЭ Заурбэч.

Бахъсэн къалэм щыщ 
тхыдэдж, дыщэкI Бырхьэм 
Мухьэмэд ижь-ижьыж 
 лъандэрэ къыддекIуэкI па-
сэрей IэщIагъэ дахэм и 
 хъумакIуэщ икIи абы зезы-
гъэужьщ. IэпщIэлъапщIэм 
лъэпкъ тхыпхъэ дахэхэм-
кIэ игъэдахэ, зи теплъэкIи 
плъыфэкIи узытхьэкъу 
адыгэ цIыхубз фащэм и 
пыIэхэр ед, пхъэ вакъэхэри 
ещI.

ТХЫДЭМ уриплъэжмэ, 
пасэ зэманым адыгэ фа-
щэм щIыгъу пыIэ телъы-
джэхэр я плъыфэкIэ, лъа-
гагъ кIэ, щIыкIэкIэ лIэужьы-
гъуэ зыбжанэу зэщхьэщы-
кIырт икIи ахэр бзылъхугъэр 

зыщыщ лIакъуэмрэ зэрыт 
ныбжьымрэ елъытауэ зэра-
хьэрт. Адыгэ фэилъхьэ-
гъуэхэм ящIыгъу пыIэхэм 
яIа теплъэмрэ плъыфэмрэ 
зэ фIигъэувэжащ Бырхьэ-
мым. 

Адыгэ пыIэхэм я къе-
кIуэкIыкIам куууэ зыхигъэ-
гъуазэу, ахэр илъэс зыб-
жанэ ипэкIэ зыгъэхьэзырын 
щIэзыдза Мухьэмэд пыIэ 
1900-рэ, пхъэ вакъэ 300 
ищIащ. Абыхэм ящыщу за-
къуэтIакъуэ хищыкIа мыхъу-
мэ, адрейхэр игуэшащ, 
 саугъэт папщIэу тыгъэ 
 яхуи щIащ щIэблэм. Къэбэр-
дей-Балъкъэр, Къэ рэ шей-
Шэрджэс, Адыгэ рес-
публикэхэм я мыза къуэу, 

адыгэ щыпсэу хамэ къэрал-
хэми - Тыркум, Сирием, Иор-
данием, Америкэм и Штат 
Зэгуэтхэм, Канадэм, нэ-
гъуэщI щIыналъэхэм - тхып-
хъэхэмкIэ игъэдэха и лъэпкъ 
хьэпшыпхэр ялъигъэIэсауэ я 
музейхэм щахъумэ.

- Ди адыгэ фащэхэм 
 ящIыгъу пыIэхэм я дыкIэм 
арэ зы сыкъищIыртэкъым. 
Аращ  а Iуэхум сыщIыдихьэ-
хар. Хьэ цIыкIу Мадинэ бгъэ-
дэлъ Iэзагъэр къысхуэщхьэ-
пащ. Ап хуэдэщ пасэрей цIы-
хубз пыIэхэм я къекIуэ кIы-
кIам, абы я щIыкIэу щытам 
куэд хэзыщIыкI си ныб-
жьэгъу художникхэу Тхьэзэп-
лъыж Русланрэ Црым Рус-
ланрэ я чэнджэщхэри. Ди 

республикэм и мызакъуэу, 
Мейкъуапэ, Черкесск щыщ 
дэрбзэ рыфIхэр си чэн-
джэщэгъущ. Iуэхум зыхэз-
гъэгъуэза нэужь, си 
бгъэдыхьэкIэ, си еплъыкIэ 
щхьэхуэ зэзгъэгъуэтащ, - 
къыддогуашэ Му хьэмэд. - 
Нэхъ пасэм хъы джэбз 
цIыкIухэр IэпэIэсэу, щхьэж и 
пыIэр и лъэпкъ дамыгъэкIэ, 
тхыпхъэкIэ игъэдахэу къе-
кIуэкIырт. А IэщIагъэ дахэр 
нобэ нэхъ яIэщIэхуами, ар 
къэтIэтыжыну и чэзущ. 
Зызэппщыт дэтхэнэ Iуэхуми 
уи гумрэ уи псэмрэ етауэ уб-
гъэдыхьэмэ, тыншу зэбгъэ-
хъулIэфынущ.

Республикэм къыщызэра-
гъэпэщ зэпеуэхэм къыщыхэ-
жаныкI сабийхэр Бырхьэ-
мым егъэлъапIэ. УсакIуэ 
МамыкIэ Къазбэч усэ къе-
джэнымкIэ къызэригъэпэ-
ща зэпеуэм щытекIуа ныб-
жьыщIэхэм Мухьэмэд 
яхуэуп сащ нэр зыгъэгуфIэ и 
пыIэхэмкIэ, пхъэ вакъэхэм-
кIэ, адыгэ ныпхэмкIэ, нэ-
гъуэщI саугъэт цIыкIуфэ кIу-
хэмкIэ. 

Бырхьэм Мухьэмэд а 
IэщIагъэ дахэм зэрызри-
гъэужьыным, ар  нэхъри 
ипэкIэ зэригъэкIуэтэным ху-
щIокъу, пасэрей хьэпшыпыр 
хъума хъун папщIэ. Аращ 
лъэпкъ IэщIагъэм и щэхухэм 
зы хэ зыгъэгъуэзэну гупыж 
зыщI ныбжьыщIэхэм, 
бзылъ хугъэ IэпэIэсэхэм  и 
зэманым щымысхьу щIа-
дэлажьэр. 

ТЕКIУЖЬ Заретэ.

Зи лэжьыгъэфIхэмрэ цIыхугъэкIэ куэдым къацIыху 
дзэ дохутыр Къып Заур и ныбжьыр илъэс 50 зэрыри-
къумкIэ дохъуэхъу. 

Заур, уи пщIэр лъагэрэ уи псэр къабзэу, уи узыншагъэр 
быдэрэ гукъыдэжыр уи куэду, уи IэщIагъэм уигъэлъа-
пIэрэ хъер куэд къыпэкIуэу, уи унагъуэм фIыгъуэр 
имыкIыу илъэс куэдкIэ Тхьэм уигъэпсэу!

Уи благъэхэмрэ Iыхьлыхэмрэ. 

Иуан Владимир, КъБР-м, 
Адыгэ Республикэм щIыхь 
зиIэ я артист (2007 гъэ): - 
ДыщэкI КIунэ сэ япэу сце-
нэм сыщыхуэзар «Гуащэ 
ябгэ» спектаклырщ. Абы 
щы джэгу Къаздэхъу Сулъ-
тIан и пIэкIэ сыхагъэхьат. 
КIунэ си анэ шыпхъуу а 
пьесэм хэтт, ахъшэ щIыхуэ 
тIэкIу сыхуейуэ сыкъэкIуауэ 
селъэIурти, къызиттэкъым, 
сылIэм сызэрыбгъеинур 
сы гъэлъагъу жиIэрти. Сэри 
си фIэщыпэу згъейрт. Си 
анэ дыдэм, и нысэр игу 
иримыхьу, и щIыб къызэри-
гъазэу «кIуэ» жыхуиIэу и 
Iэр зэрищIыр КIунэ езгъэ-
лъагъури, а спектаклым 
гъэ щIэгъуэныщэу хигъэ-
хьауэ щытащ.

ДыщэкI КIунэ ди театрым 
и анэшхуэу убж хъуну щы-
тащ. ЦIыху пэжт, гушыIэш-
хуэ хэлът, артистышхуэт. 

Мысостышхуэ Пщызэ-
бий, УФ-м щIыхь зиIэ и ар-
тист (2007): - КIунэшхуэ. 
Арат ДыщэкI КIунэ и лэ-
жьэгъухэри, и цIыхугъэхэ-
ри, фIыуэ зылъагъу псори 
къы зэреджэр. Ар дунейм 
тетащ гушыIэрейуэ, нэмы-
сыфIэу, лъагъугъуафIэу. 
Абы лъэужь уахътыншэ, 
 лъагъуныгъэ мыкIуэщIыж, 
гукъэкIыж дахащэ къытхуи-
гъэнащ. 

КIунэ ди дежкIэ сыт щы-
гъуи щапхъэт. Абы и зэ-
фIэкIым, зэчий абрагъуэм 
нэхъыщIэхэр сыт щыгъуи 
дыдихьэхырт, дригушхуэрт. 
Нэхъ иужьыIуэкIэ, дэри зы-
гуэр тхузэфIэкI хъуамэ, 
абы КIунэ и фIыщIэ куэд 

ДыщэкI КIунэ къызэралъхурэ илъэси 105-рэ ирокъу

хэлъщ. Лъэпкъ щэнхабзэм 
зегъэужьыным КIунэ хуи-
щIа хэлъхьэныгъэм щIэи 
гъуни иIэкъым. 

Шыбзыхъуэ Басир, 
 УФ-м  щIыхь зиIэ и артист: - 
КIу нэ театрыр япэ дыдэ 
къы зэIу зыхахэм яхэтащ. 
Щукиным и цIэр зезыхьэ 
Театр училищэр къэдухыу 
ды къы щыкIуэжам, хуэ мы-
щIауи дыпсэууэ, улахуэу 
къы дат тIэкIури дримыкъуу 
ап хуэ дэти, сытым дежи КIу-
нэрэ ТIыхъужь Алийрэ зы-
къытщIагъакъуэрт. 

Уигу къэбгъэкIыжын за-
щIэщ КIунэ къызэрыдбгъэ-
дэтари къызэрытхущытари. 
Ар пщыгъупщэнкIи фIыуэ 
умылъагъункIи Iэмал иIэ-
къым. Ди нэхъыжьыфIу 
щытащ, сыт и лъэныкъуэ-
кIи чэнджэщэгъу къытхуэ-
хъуу. КIунэ, Алий, Болэ Му-
рат, Сонэ Мухьэрбий, То-
къуий Хъусен, Жыгун Тимэ 
сымэ гуп лъэщу, талан-
тышхуэ ябгъэдэлъу щы-
тащ. ПцIыр сыткIэ щхьэпэ, 
икIи актёрышхуэхэт, икIи 
цIыхушхуэхэт. Ахэр псоми 
къацIыхурт, пщIэ къыхуа-
щIырт. 

Дэ ди насыпым кърихьэ-
кIащ еджапIэ нэужьым 
къэдгъэзэжауэ абыхэм да-
дэлэжьэн, зы сценэм дади-
тын. Апхуэдэуи сэ къысхуи-
хуащ згъэува спектаклым 
КIунэ щызгъэджэгуну. Абы 
щыгъуэ сэ зыкIэ сыгузавэу, 
сыхуэсакъыпэу жесIати 
Iуэхур зыIутыр. Псалъэ 
къы химыгъэкIыу арэзы те-
хъуат си лэжьыгъэм хэты-
ну. Режиссёр ныбжьыщIэм 

дежкIэ ар пщIэшхуэт. 
Фырэ Руслан, УФ-м, 

 КъБР-м, Абхъазым гъуаз-
джэ хэмкIэ щIыхь зиIэ я 
лэжьакIуэ (2007 гъэ): - Си 
анэдэлъху Сонэ Мухьэрбий 
театрым зэрыщылажьэм и 
фIыгъэкIэ, сэ театрым сы-
кIуэрейт. КIунэ зэрыартист 
гъуэзэджэм, ар цIыху бэм 
фIыуэ зэрилъагъум сы щы-
гъуазэт, мызэ-мытIэу се-
плъат ар зыхэт спектакл-
хэм.

Лэжьыгъэ куэд дыдэ 
здэтщIауи схужыIэнукъым, 
ауэ а дыщызэдэлэжьа 
спек таклхэм сэри куэдым 
сыхуригъаджэу, си лэжьы-
гъэм и пщIэр иIэту КIунэ хэ-
тащ. Псалъэм папщIэ, 
 «Лъагъуныгъэм итхьэкъуа 
цIыхубзий» спектаклыр 
цIы хухэм фIыуэ зэралъэ-
гъуар КIунэ и фIыщIэу 
къызолъытэ. 

Къэрмокъуэ Мухьэмэд и 
пьесэм къытращIыкIа 
 «Лъагъуныгъэм и къарур» 
спектаклым КIунэрэ Алий-
рэ телъыджэу щыджэгуат, 
езыхэм я импровизацэхэр 
халъхьэжрэ нэхъри нэхъ 
щIэщыгъуэ ящIу, я Iэр зэ-
раIэт, я щхьэр зэрагъазэ 
къудейми залым щIэсхэр 
игъэдыхьэшхыу. ЦIыхубэм 
фIыуэ зэрилъэгъуар аращ, 
пцIы хэмылъу, а спек-
таклым ехъулIэныгъэ щIи-
Iар, ар куэдрэ щIагъэлъэ-
гъуар. 

ДыщэкI КIунэ дэ къытхуи-
гъэнащ лъэпкъ театрыр 
ипэкIэ зыгъэкIуатэ гукъэ-
кIыжхэм я нэхъ нэхур, ду-
ней тетыкIэ, утыку итыкIэ 

Илъэс 65-рэ лъэпкъ гъуазджэм, адыгэ театрым 
тыхь хуэзыщIа, роль 250-м щIигъу зыгъэзэщIа, 
 РСФСР-мрэ КъАССР-мрэ я цIыхубэ артисткэ 
ДыщэкI КIунэ нобэ къыщалъхуа махуэщ. 1935 гъэм  
Псыхуабэ ягъэкIуат библиотекэ лэжьыгъэм хура-
гъэджэну. Курсым щыIэхэм ягъэува спектаклым 
еплъа Къалмыкъ БетIал ДыщэкIым къылъыса ро-
лыр зэригъэзэщIар игу ирихьауэ жаIэж. Уеблэмэ 
Москва щыIэ ГИТИС-м игъэкIуэну къыжриIат, 
арэзымэ. Ауэ ДыщэкIыр щеджар Налшык къалэ 
дэта театр студиеращ. 1935 гъэм къызэ Iуа хауэ щыта 
колхоз-совхоз  театрым лэжьапIэ  увауэ щытащ 
КIунэ. И лэжьыгъэ тхылъми абырэ Къэбэрдей про-
фессиональнэ теат рым зэрыкIуамрэ фIэкIа ит-
къым. Абы къегъэлъа гъуэ и IэщIагъэм зэры-
хуэпэжар. 

Псом хуэмыдэу КIунэ и гум щигъафIэрт Погодин 
Николай и «Кремлым и сыхьэт къеуэхэр», Гамзатов 
Расул и «Бгырыс цIыхубз», Горький Максим и «Бу-
лычёв Егоррэ нэгъуэщIхэмрэ» пьесэхэм къытра-
щIыкIа спектаклхэм щигъэзэщIа ролхэр. Артисткэм 
зыми пимыщIу фIыуэ илъагъуу щытащ анэм и ро-
лыр. Зыхилъхьэ щыIэтэкъым Айтматов Чингиз «Анэм 
и губгъуэ» и повестыр и лъабжьэу ягъэува спек-
таклым щищIа Галганай и образыр. Абы нэхъ къехъу-
лIауэ къалъытэ Гоголь Николай и «Фызышэм» щи-
гъэзэщIа Тихоновэ Агафье, Шолоховым и «ЩIыщIэ 

къэIэтам» къытращIыкIа спектаклым хэт Куприяновэ 
Дарье сымэ я ролхэр. Комедие, трагедие ролхэм 
пылъ хьэншэу пэлъэщырт КIунэ. Ар гукъинэжу щы-
джэгуащ Гоголь Николай и «Ревизор», Акъсырэ За-
лымхъан и «Дахэнагъуэ», Щхьэгъэпсэу Мухьэмэд и 
«ТIэмашэ и бынунагъуэр» спетаклхэм. КIунэ киноми 
хэтащ, КIыщокъуэ Алим зи сценарийр итха «Бгы къы-
гуэуа» фильмым адыгэ фызыжь Зэрылэ и ролыр щи-
гъэзэщIащ. 

КIунэ псэуащ, и гъащIэр театрым къыгуэхыпIэ 
имыIэу епхауэ. Утыкум апхуэдиз зэманкIэ уитыныр 
Iуэху цIыкIукъым. Ар зыхузэфIэкIынур ДыщэкI КIунэ 
хуэдэу театрым хуэпэж икIи лъагъуныгъэ егъэлея ху-
зиIэу псэухэрщ.

Театрым къыдэкIуэу жылагъуэ лэжьыгъи игъэ-
зэщIащ ДыщэкIым. Ар КъБАССР-м и Совет Нэхъыщ-
хьэм и депутату тIэунейрэ хахат. 

ДыщэкI КIунэ и лъагъуэм ирикIуэн артист гъуэ-
зэджэ куэд ди лъэпкъым, ди театрым иIэну, джэгуа-
кIуэшхуэм и лъэужьыр зэи хэмыгъуэщэну гугъэ да-
гъэщI КIунэшхуэ дэлэжьахэми театрыр зи кIуапIэхэ-
ми ар фIыуэ ялъагъуу зэрыщытам. 

КIунэ и гъащIэмрэ лэжьыгъэмрэ, и дуней тетыкIам-
рэ и цIыхугъэмрэ ехьэлIа ди псалъэхэр дыкъуакъуэ 
мыхъун папщIэ, ар зыцIыхуу щытахэм, абы дэлэжьа-
хэм я гукъэкIыжхэм къыхэтха пычыгъуэхэр къэт-
хьынщ.

сёрым деж щIэуэ щилъа-
гъур малъхьэдисым хуэдэу 
зэрызэщIишэр.

УнагъуэкIэ къапщтэмэ, 
КIунэ нэхърэ нэхъ хьэщIэ 
зыфIэфI, псэ хьэлэл бгъуэ-
тынтэкъым. Абырэ и щхьэ-
гъусэ Тубай Мухьэмэдрэ я 
унагъуэр цIыху кIуапIэт, 
сытым дежи я ерыскъыр 
япэ итт, яIэр зэи ирахьэкIы-
нутэкъым. КIунэ и мыза-
къуэу, нэхъыжьхэм яхэлъа 
хабзэ телъыджэт артист 
ныбжьыщIэхэм дэIэпы къу-
ныр, зыщIагъэкъуэныр, 
ахэр япэкIэ ягъэкIуэтэныр. 

БжэIумых Барисэт, 
 КъБР-м щIыхь зиIэ и ар-
тисткэ: - КIунэ уи гур зыгъэ-
гуфIэ, уи псэр зыгъэпсэху 
зы акъужь гуапэ гуэр къып-
кърыкIырт, нэры мы лъа-
гъуу. Абы сеплъамэ, зан-
щIэу си гур зыхуэкIуэр пэш-
хьэку хуабэшхуэрт, жьэгу 
мафIэ гуапэрт. Сытым де-
жи уи гуныкъуэгъуэхэр 
зэрыпщигъэгъупщэн пса-
лъэ IэфIрэ хэкIыпIэфIрэ 
къыпхуэзыгъуэтыф КIунэ, и 
Iэгур и Iэнэщ жыхуаIэм 
хуэдэт. Гуныкъуэгъуэ 
гуэри иIэу умыщIэну, ар 
сыт щыгъуи нэжэгужэт. 
Зы псалъэухакIэ жысIэн-
щи, хьэ щIэ къыхуэкIуамэ, 
мы дунейм хъугъуэфIы-
гъуэу тетыр къеуэлIам 
хуэдэт. 

ДыщэкIыр щыджэгур 
фIыуэ илъагъу сценэм и 
закъуэтэкъым. Къызэры-
гуэкI гъащIэми ар хэджэ-
гухь къыпфIэщIырт, апхуэ-
дизкIэ и нэгур зэIухат, гъа-
щIэр фIэфIт, гушыIэр 
 къебэкIырти. Сценэм и 
гугъу щIэпщIыххэни щыIэ-
къым, ар абы и жэнэтт, и 
зыгъэп сэхупIэт, и унэ 
тыншыш хуэт…

Къумахуэ Мухьэдин, 
 КъБР-м щэнхабзэмкIэ и 
министр: - Артист IэщIа-
гъэм куэд хуоджэ, ауэ ар-
тист хъур зырызыххэщ. Ды-
щэкI КIунэ и закъуэу сце-
нэм щитым и деж ап-
хуэдизкIэ театреплъхэр 
зэ щIи шэрти, цIыхуищэ 
итым хуэдэу къыпщигъэ-
хъуфырт, ублэмыплъыкIы-
фу уитхьэкъурт. Абы хэлъ 
дахагъэмрэ къабзагъэмрэ 
уда мыхьэхынкIэ, узыIэпа-
мышэнкIэ Iэмал иIэтэ-
къым. Артисткэ гъуэзэджэр 
зыщыдмыгъэгъупщэу, и 
цIэр куэдрэ къитIуэу, и 
пщIэм дызэхуишэсу Тхьэм 
дыщигъэIэ! 

 Зыгъэхьэзырар 
ИСТЭПАН Залинэщ. 

дахэм и щапхъэр. 
Теувэж СулътIан, УФ-м 

гъуазджэхэмкIэ щIыхь зиIэ 
и лэжьакIуэ (2007 гъэ): - Сэ 
КIунэ роль куэд дэсщIащ. 
Ар нэхъыбэу къызэрацIы-
хур и комедие ролхэрщ, те-
хауэ къэнари нэхъыбэу 
абы хэм ящыщхэрщ. Ауэ 
ДыщэкIым къехъулIэнут 
сыт хуэдэ ролри. Абы и ща-
пхъэщ Ерчэн Леонид 
 игъэувауэ щыта «АнитI», 
Айтматов Чингиз итха 
«Анэм и губгъуэ» пьесэм 
къытет щIыкIа спектаклхэм 
телъыджэу анэм и ролыр 
зэрыщигъэзэщIар. 

Режиссёрым и къалэн 
нэхъыщхьэм, спектаклым 
хэтхэр зэгурыгъэIуэным, 
зэ дэхъуу сценэм игъэты-
ным и лъэныкъуэкIэ КIунэ 
дэIэпыкъуэгъушхуэ къыс-
хуэхъурт. Хьэл-щэныфIу 
хэлът зыдэлажьэ режис-

с менхэм къыхузэрагъэпэ-
щащ зыгъэсэныгъэхэр 
 къы зыхуэт щымыIэу щра-
гъэкIуэкIын щытыкIэ хэмрэ 
щыпсэунухэмрэ. Урысей 
Федерацэм и командэ къы-
хэхам и тренерхэр ди спор-
тсмен щIалэщIэхэм я Iэ-
загъкIэ ядогуашэ икIи къы-
хагъэщ абыхэм къыхаха 
спорт лIэужьыгъуэм ехъу-
лIэ ныгъэ щызыIэрагъэхьэ-
ну Iэмал псори зэраIэр. 

Олимп фащэр ящыгърэ 
Урысейм и ныпхэр яIыгъыу 
къэралым и командэ къыхэ-
хар хэтащ накъыгъэм и 9-м 

Налшык щекIуэкIа «Уахъ-
тыншэ полкым». 

Зыгъэсэныгъэ Iуэхугъуэ-
хэм къищынэмыщIауэ, хьэ-
щIэхэм папщIэ бы сымхэм 
зэхагъэуващ щэн хабзэ-
нэгузыужь программэ. Абы-
хэм къыщыдэхуэм спорт-  
с менхэм зыщагъэгъуазэ 
республикэм и гулъытэ хэха 
зыхуэщIыпхъэ щIыпIэхэм. 
КъищынэмыщIауэ, КъБР-м 
СпортымкIэ и министер-
ствэм и спорт-адаптивнэ 
школым и гъэсэн ди пара-
лимп цIыкIухэм папщIэ 
къызэрагъэпэщынущ зэIу-

щIэхэмрэ мастер-клас схэм-
рэ.

Накъыгъэм и 21 - 22-хэм 
зы гъэсэныгъэхэр зэхуа-
щIыжынущ «Спартак» ста-

дионым щекIуэкIыну Къэ-
бэрдей-Балъкъэрым шаб-
зэкIэ нэщанэм еуэнымкIэ и 
чемпионат зэIухамкIэ. 

МЭЗКУУ Къан. 

Къэрмокъуэ Мухьэмэд и пьесэм 
къытращIыкIа «Лъагъуныгъэм и 

къарур» спектаклым КIунэ щоджэгу. 


